
ASO LULU, 22 IUNI 2022 

 

  Na nofoia e le Fofoga Fetalai le Nofoa i le itula e 9:28 i le taeao. 

 

Tatalo. 

 

  FOFOGA FETALAI:  Ou te faasilasila atu ua amatalia nei Taualumaga a 

le Fono Aoao Faitulafono. 

  Ia, avea lenei taimi e faatalofa atu ai i le paia o le tatou Maota i lenei taeao 

fou. Tatou te faafetaia pea le alofa o le Atua ina ua maleifua mai i faguga 

lelei le paia o le Palemene, i le afio o lau Afioga i le Sui Palemia, afifio a 

outou Afioga i Minisita o le Kapeneta faapea foi a outou Afioga i Minisita 

Lagolago. 

  Ua mamalu mai foi lea Itu o le Maota i le paia o le Sui Taitai aemaise foi o 

le mamalu o sui usufono uma o le tatou Palemene. E faatalofa atu i lenei 

taeao matagofie.  

  E faatalofa atu foi i Ofisa Sili o Pulega o Matagaluega ma Faalapotopotoga 

Tumaoti a le tatou Malo, e maualuga foi le taofi o lo o manuia le faafogafoga 

tapuai mai a le atunuu i ona tulaga faalupe. Matou te faatalofa atu i lenei 

taeao. 

  O le alo atu o le Palemene mo le faaauauina o tatou galuega, ia agalelei le 

Alii i usugafono a itumalo taitasi, manuia le tapuaiga a le tatou atunuu. 

 

 

TULAFONO TAU FAAOFI O LE FAATATAUINA O TUPE 

FAAOPOOPO (NU.2) 2021/2022 & TULAFONO TAU FAAOFI O LE 

FAATATAUINA O TUPE 2022/2023 – felafolafoaiga faaauau i luga o 

le faitauga faalua – Aso Fono lona 2 

 

  FOFOGA FETALAI:  O le a faaauau felafolafoaiga i Tulafono Tau 

Faaofi. Ma e tolopo le tatou galuega i le Fono ananafi ua maea saunoa le sui 

usufono mo Vaisigano 1. 

  A o le i tuu atu foi le avanoa i se tasi o sui usufono mamalu e faaauau ai le 

tatou galuega, e avatu pea le faafetai a le Nofoa i le tatou galuega i le aso 

ananafi i le toamalie ma le toafilemu, ua saausi foi saunoaga a sui usufono 

mamalu, aemaise foi o le faafogafoga mai a o latou itumalo aua lava le 

taualumaga o le tatou Fono taua lenei o le Tala o le Tupe. Malo faafetai. 

  Ia, o lea foi ua matau atu o lea ua afio mai le Afioga i le Minisita o le 

Tamaoaiga, Pisinisi ma Alamanuia. Ia faafetai le malaga manuia i lau Afioga 

i le Minisita, o lea faatoa maua atu e le Nofoa. Malo le malaga. Ia, o le agaga 

lena o le faafetai o le Nofoa i le tatou galuega i le aso ananafi. E pei lava ona 

taumafai atu le Nofoa, o avanoa nei faaauro o tatou sui usufono o tatou 

itumalo ina ia saausi pea saunoaga aua lava le faafogafoga mai a itumalo. Ia, 

e avatu foi le faamanatu a le Nofoa, aua le popole i Mea Taitasi o le Tala o 

le Tupe, e i ai lava le taimi, e i ai lava le taimi e tuu atu foi, e lua foi avanoa 

a sui usufono taitoatasi mo le auiliiliina o Mea Taitasi, a o le avanoa o lauga 

faalauaitele aua le tamaoaiga o le atunuu, o faafogafoga mai foi le atunuu, 

aemaise foi o nai manaoga o tatou itumalo, manaoga fou, ae le o manaoga 

foi ia ua leva ona aumai. Ioe. E le o pau lava, o lo o faamau uma e le 

Faigamalo ma Minisita manaoga ua uma ona folasia i le tatou Maota, aua 

tou te popole. A o i ai ni manaoga fou, ia o le avanoa lenei e tuuina mai aua 

lava le agai i luma o a tatou galuega. Ia o le agaga lena o le faafetai a le 

Nofoa. E talitonu foi, o le a faapea foi ona tatou galulue faatasi i lenei aso a 

o faagasolo le tatou galuega. 

  O le mea lea, o le agaga lena o le faafetai a le Nofoa, e le mafai ona tuua, e 

avatu pea i luma o le Maota. O le mea lea, ia o le avanoa lenei mo se tasi o 

sui usufono mamalu. O lea ua matau atu o lea ua tu mai se tasi o sui usufono 

mamalu mai Vaimauga Nu.3, ia, Honorable Tapunuu. 

 

  Afioga Hon Tapunuu Niko Lee Hang (Vaimauga 3):  Faafetai atu i lau 

Afioga i le Fofoga Fetalai mo le avanoa. E fia faatalofa atu foi ma faatulou 

atu i le paia o le Maota o sasao nei, i le afio o lau Afioga i le Fofoga Fetalai, 

afio lau Afioga i le Sui Palemia aemaise le Aiga Kapeneta ma le mamalu o 

sui usufono o le Maota. Na o se faafesili e fia malamalama lau Afioga, o lea 

ua e faatalofa atu i lou uso a Minisita lea, a o le mea ou te fia malamalama 

ai, ou te faalogo na taunuu mai anapo le malaga, pe le o ua uma tatou mea 

foi lea o le isolation faapea e isolate le sui usufono pe a taunuu mai, 7 aso 

kilia faatoa mafai ona… Leai na o se fesili e fia mamalamalama i te i ua 

tatou pisia i se mai o sau ma le Afioga i le Minisita. Faafetai. 

 

  FOFOGA FETALAI:  Ia, atonu e taua foi le faafesili, a o lea e afio mai le 

Afioga i le Minisita o le Soifua Maloloina po o le Afioga i le Minisita, pe o 

o i ai se tulaga o le suiga. Ma le agaga faaaloalo. 

 

  Afioga Hon Valasi Luapitofanua Toogamaga Tafito Selesele (Minisita 

o le Soifua Maloloina):  Faafetai. E momoli le agaga faafetai i lau Afioga i 

le Fofoga Fetalai, o lea ua alafai mai foi i faguga lelei le Palemene o Samoa, 

aemaise foi o lea ua ma feiloai ma lululima ma le Minisita sa faimalaga atu 

i fafo. Masalo o le faafesili a le Afioga i le sui usufono e taua tele, ma e 

masalo ua leva ona faalauiloa le tulaga e pei ona i ai le tatou fuafuaga mo 

tagata faimalaga mai. Ia, sa i ai le fuafuaga foi lele ia… manatua foi sa amata 

mai lava, a oo mai i inei e tatau lava ona guarantine, 3 vaiaso, amata mai 

lava lea ua pau ane i lalo i nisi o fuafuaga sa fuafua e le tatou NEOC aemaise 

foi o le tatou Kapeneta pe a tuuina atu fautuaga. Ia o lea foi ua alualu lava 

ua maui lena mea, ia o lea ua tatala foi lea o ai lava, e oo lava i le tagata e 

positive, e taunuu mai e faapena se… ia ua tatala lava i tua i tulaga e pei ona 

i ai a tatou aiaiga, aemaise foi ia… e puipui lava e le tagata ia lona ia soifua 

mai le tatou… a ua leva ona faamanino i le tatou fuafuaga, lea ua toe o nai 

taimi atoa le 4 vaiaso tatou toe foi i le numera 1, a o le tulaga lena o lea ua i 

ai. O lona uiga e oo lava i le tele o… a o i ai lava tulaga foi, a i ai tulaga e 

aliae mai, o lo o i ai lava tatou falemai taulalata aemaise foi nofoaga e mafai 

ona faatino ai nisi o test, ma e i luga la o le faamaoni lava o le tagata ia ma 

le tausiga o… e pei ona i ai le tulaga i le vaitau lenei. Ia e pei o le… ae 

masalo e le o manino lelei i ai le sui usufono, ae ua leva ona tatala le tatou… 

ia tatou soifua ma ola faatasi ma le Koviti-19. Ia manuia le… 

 

  FOFOGA FETALAI:  Faafetai. O lea ua manino le… Se i toe tulai mai 

le sui usufono. 

 

  Afioga Hon Tapunuu Niko Lee Hang:  Lau Afioga i le Fofoga Fetalai, 

faafetai. Leai faafetai mo le faamalamalamaga a le Afioga i le Minisita. Leai, 

e ala ona ou fesili, ona e 2 vaiaso ea pe 3 vaiaso talu ai na ou sau ai ae faatonu 

au e guarantine pe isolate i lou fale. E 7 aso na ou toe alu lea e fai lau siaki. 

Lea la na uma loa ua kilia faataga loa lea ona ou sau i fafo i le mea o i ai le 

public.  

  O le fesili lena e fia malamalama ae leai se mea o i ai pe a faapea o le tulaga 

lena, ae faafetai mo le faamalamalamaga ua malamalama foi le fesili. 

Faafetai. 

 

  FOFOGA FETALAI:  Malo faafetai. Ou te talitonu o lea ua saunoa le 

Afioga i le Minisita, e le o… 

 

  Afioga Hon Lautafi Fio Selafi Purcell (Satupaitea):  Lau Afioga i le 

Fofoga Fetalai, pe maua se avanoa… 

 

  FOFOGA FETALAI:  I le Tala o le Tupe po o le… 

 

  Afioga Hon Lautafi Fio Selafi Purcell:  Leai i le mataupu lava lea 

faamolemole. 

 

  FOFOGA FETALAI:  Ia, o le a taatia le tatou galuega ae o le a… e leai…  

  Afioga Hon Lautafi Fio Selafi Purcell:  E tasi lava le minute. Ou te fia 

malamalama i le saunoaga a le Minisita.  

 

  FOFOGA FETALAI:  Ia, ou te le mafai ona ou tuuina atu se avanoa 

faapea o le a faoa ai le tatou galuega. 

 

  Afioga Hon Lautafi Fio Selafi Purcell:  Lau Afioga faamolemole, aua e 

malamalama ai le mataupu lenei ona iloa lea e Samoa ma le Maota lenei, 

leaga o lea ou te iloa e eseese faiga ia e fai.  

 

  FOFOGA FETALAI:  Ia malie le sui usufono mamalu, ia malie le sui 

usufono mamalu o lea e talanoa atu le Nofoa. E puipui foi i le faafogafoga 

mai a le atunuu ma le tatou galuega o lo o taatia. Ma e le toe faasilia foi le 

saunoaga o lea ua saunoa le Minisita, ia o le tulaga lava lena o lea ua i ai 

tatou i le taimi lenei. 

  O le mafuaaga lena lau Afioga, o oe foi o se tasi o sui usufono matua o le 

Palemene. 

 

  Afioga Hon Lautafi Fio Selafi Purcell:  Ioe, o le mea lena lea ta te tatalo 

atu ai o sina minute lava, leaga o lea ou te iloa e le o tutusa le mea lea e 

saunoa mai ai le Minisita ma le mea la e faatino. 

 

  FOFOGA FETALAI:  E le o se tatou faiga fesiligia foi le tulaga lena lau 

Afioga i le sui usufono mamalu. E manatu le Nofoa e taitai ai le tatou 

mataupu i se isi tulaga. Ae ia outou logosaia mai le upu a le Nofoa, tatou o i 

tulaga mamalu o le tatou Palemene. Ia, o lea foi ua faafofoga ma le manino 

le atunuu, o lea foi ua saunoa le Minisita, ia o le tulaga lena. 

  O le mea lea e faamalulu atu i le sui usufono mamalu, leaga ne i see ese 

tatou ma le tatou galuega o lea e fuafua mo le aso lenei. O le mea lea, ia, o 

le avanoa lenei o se tasi o sui usufono aua le tatou Tala i le Tupe. 

 

  Tofa Ale Vena Ale (Faleata 4):  Lau Afioga i le Fofoga Fetalai… 

 

  FOFOGA FETALAI:  Ia, o lea ua matau atu o lea ua fou mai le sa o le 

Alii Matua Faleata Nu.4, lau Tofa Ale, o lou avanoa lea. 

 

  Tofa ALE VENA ALE:  Faafetai i lau Afioga i le Fofoga Fetalai, ua maua 

se avanoa o lenei usugafono aua foi le lauliliuina o le mataupu tau le Tala o 

le Tupe ua i lumamea nei o le Maota o le Palemene i lenei taeao.  

  Ma ua i luma o le Atua Lona viiga ma Lona faaneetaga, o lea foi ua motu i 

lagi le tatou faasagi i le tatou Tapaau Sili i le Lagi, e pei ona e alagaina ai le 

galu i lenei taeao lau Afioga i le Fofoga Fetalai. Ia tau ia ina ia liuliualo mai 

fofoga alofa o lo tatou Matai Sili, auina mai Lona Agaga Paia e tautoaluaina 

i tatou a o tatou alo atu mo le tatou Fonousu a le atunuu i lenei taeao. 

  Ma o lea foi ua uma ona e paepaeulufanua paia o le taeao ma le aso, aua 

paia o le Fonousu a Samoa. I le afio mai o le Aiga Kapeneta i le Afioga i le 

Sui Palemia ma Minisita, e faapea foi le afifio o Minisita Lagolago ma lena 

Itu o le tatou Maota. Ia o lea foi i ua ou vaai atu e le i afio mai le Sui Taitai 

o lenei Itu, a o lea e afifio atu sui usufono mamalu uma o le Vaega Faaupufai 

lenei, o sui usufono mamalu lava ia o le tatou Palemene. 

  Ia o lea foi ua uma ona e faatulou aua le paia o le atunuu i lana tapuaiga, 

aemaise le afio o le Afioga i Le Ao Mamalu o le Malo, faapea foi le Sui o le 

Fono a Sui Tofia ma le Afioga i le Faamasino Sili, e faapea foi le Peresetene 

o le Faamasinoga o Fanua ma Suafa ma Alii ma Tamaitai o le Faamasinoga. 

O le paia lava lea aua le afifio o Aiga o Tupu ma Aiga o Nofo, Aiga o Ee ma 

Aiga o Papa, Aiga na Tafaifa, Faleupolu o Tofiga ma tulatoa o Aiga aua le 

usoga a Tumua ma Pule, Ituau ma Alataua, Aiga i le Tai ma le Vaa o Fonoti. 

  E faapea foi tatou uso i Sasae i le Faigamalo a Tutuila ma Manua, aua le 

afio o le Kovana Sili faapea foi le Lutena Kovana ma le Faigamalo a Tutuila 

ma Manua. Ia o le paia lava lea aua Sua ma le Vaifanua, o Fofo ma Aitulagi, 

Saole ma Saleaaumua ma le Launiu na Saelua, Faatui ma le Auvaa o Tootoo 

faapea foi le paia o le Manuatele. 

  Ae le mafai ona faagaloina ai le paia o le tapuaiga i le nofo a faafeagaiga o 

lo o faafaletuluia i nuu ma afioaga aua le latou matafaioi o le tuuina atu lea 

o talosaga i luma o le Atua e tapuaia o tatou faiva, e le gata i le Palemene, a 

o Samoa ma lo tatou atunuu, aemaise o le tatou Malo tauatiae. 

  Ia, le paia e o lenei taeao, ou te tulai atu ma le faaaloalo tele i le paia o lou 

itumalo o Faleata Nu.4, ia tapuai maia ma le manuia se i taumafai atu lo 

outou sui usufono. Ou te iloa e matua tele lava ma anoano mataupu lea e fia 

momoli atu i le Fono i lenei taeao. 

 

  FOFOGA FETALAI:  Malie le sui usufono mamalu, leaga o lea sa e taua 

le Sui Taitai, ua pau atu i le Nofoa sa faanoi mai le Sui Taitai e tuai laitiiti 

mai ona o lo o i ai nai fuafuaga o le itumalo. Mo le faafofogaaga a le Maota 

ma le atunuu mo le silafia e lau Afioga i le sui usufono mamalu. 

 

  Tofa ALE VENA ALE:  Ia faafetai i lau Afioga. E faamalulu atu foi i lea 

tulaga ou te le o maua, ae faafetai o lena ua uia ala o mea i le faanoi atu i lau 

Afioga i le Fofoga Fetalai.  

  Lau Afioga i le Fofoga Fetalai, ua ou matauina i le aso ananafi i le saunoaga 

a lau Afioga e lapataia ai sui usufono o le Palemene lenei i mea ia o 

faauilavea. Faafetai i lau Afioga i le Fofoga Fetalai. Ma ua matauina foi, o 

le tele o faauilavea, se o mea o faauilavea faavalevalea. Ioe. E le faauilavea 

i ni mataupu ae laga mai ma isi mataupu e i tua ona aumai lea e lotea i inei i 

le Palemene. Faafetai i lau Afioga i le Fofoga Fetalai, faafetai mo lou 

finagalo ua e saafi ai i le aso ananafi, ma o le sui usufono lenei o Faleata 

Nu.4, e matua mulimulitaia uma Tulafono uma e taitaiina ai e lau Afioga le 

Fono lenei. Ma e tatau foi i so o se sui usufono o le Palemene ona usitaia 

uma poloaiga uma e aumai e lau Afioga. 

  O le mea la lea, faafetai tele i lau Afioga i le Fofoga Fetalai e tusa ai ma 

lau saunoaga manino i le taeao ua sola, ma ou te iloa o le tulaga tonu lava 

lena ua tatau ona taoto i ai le tatou Fonotaga a le Palemene lenei, ina ia tausi 

ai le mamalu ma tausisi na o mea tonu i totonu o le Palemene lenei, ae aua 

le toe aumaia ni gasu mai tua e faasoesa ai fua ma tele ai fua le taimi e faaalu 

i le Palemene o lea e tele mea e fia talanoa i le Maota lenei. 

  Lau Afioga i le Fofoga Fetalai, o le mataupu ou te fia tautala i ai, o le a i ai 

se taimi ona ou oo atu lea i le Tala o le Tupe lau Afioga. E i ai foi nai mataupu 

o le Tala o le Tupe, ae ou te iloa e maua le avanoa i le taimi lea e vailiili ai 

mea taitasi e fesiligia ai foi le Minisita o Tupe i le tulaga lea, ia faatasi ai ma 

nisi o mataupu o manaoga o lou itumalo. O lea foi ua manino lau saunoaga 

i mea fou e le o ni mea ua uma ona folasia i luma o le Maota lenei. 

  A o lau mataupu lau Afioga i le Fofoga Fetalai, ou te iloa pei o lau Afioga 

lea e faasino tonu i ai lau mataupu. Ou te talosagaina lau Afioga, ina ia toe 

introduce mai i totonu o le Maota lenei le tatou Induction Course mo sui 

usufono uma lava o le Maota, e aofia ai Ofisa Sili o Pulega o Matagaluega, 

ina ia mafai ona faapupulaina ma faamalamalamaina i aai o finagalo o sui 

usufono le latou matafaioi lava e avea ai latou ma sui usufono. O le a le 

afaina i sui usufono ia tuai o le Maota, a o matou nei o sui usufono fou, ia e 

manaomia lava le fesoasoani lea, leaga o tatou lea ua saisaitia lauulu o 

Taemanutavae, e tatau ona e faaeteete i lou avea ma sui usufono o le 

Palemene, ina ia e malamalama lelei i mea e uma e tatau ona e savali ai, ina 

ia aua ne i sese lau laa. O le mea lea lau Afioga, tuu atu i ou autafa aua ou te 

iloa o lau matafaioi lena, ae tuutuu atu i ou autafa afai e talafeagai, ia ou te 

lagona o se tulaga matagofie foi lena mo le agai i luma o le tatou Palemene, 

o lea e tele taimi o totoe o le tatou Paeaiga. 

  Ona ou see mai ai lea lau Afioga i le mataupu o le Tulafono o Faiga Palota. 

Ua matauina ma le totoa i lenei taimi o lo o faagasolo le Komisi lea o Faiga 

Palota, ma o le a i ai se taimi ona maea lea o le latou galuega, ona aumai lea 

o se fautuaga i le Malo, le Kapeneta, ina ia i ai nisi toe teuteuga o le Tulafono 

o Faiga Palota. Ma o lona 17 lenei o Paeaiga a le Palemene lenei, ma e leai 

lava se faiga palota e le tuanai ma fai ni Komisi ia ma toe teuteu le Tulafono 

o Faiga Palota. Ma e atagia mai i teuteuga ia o le Tulafono o le Faiga Palota 

lenei, ua pei lava o tatou mea foi ia o reforms lea e fai nei, aua o reforms is 

an ongoing process e le uma, e alu lava ma alu ma alu. Omai foi le isi vaega 

toe aveese, toe omai le isi vaega toe tuu i totonu. O lau fautuaga la i lau 

Afioga i le Fofoga Fetalai i le tatou Malo, o le mataupu lava lenei i le taimi 

lea o faiga palota. A outou silasila i ai i taimi o faiga palota pe a tuanai le 

faiga palota i le tele o tagi e tuuina atu i le Faamasinoga ona o faiga faatosina, 

tufaga o tupe, meataumafa, o manaoga o tatou itumalo. Ia, ou te iloa e toatele 

tatou lea e saofafai mai nei o lea e omai e soli le Tulafono lea i le tufaga o 

mea ia. E tatau i le tatou Malo ona faia se Tulafono i lou lava lea manatu, e 

tuualalo atu i lau Afioga i le Sui Palemia, ou te iloa foi o la e faafogafoga 

tapuai mai le Tamaitai Palemia, tatou tapuaia ona faiva ia taliu mai ma le 

manuia lana usugafono. E tatau ona fai se Tulafono ina ia mafai ona 

faamatuu atu se vaegatupe i le sui tauva e fai ai ana faalauiloa ma fai ai ma 

faataunuu manaoga ia o lona itumalo. O lena tou te silafia lau Afioga i le 

Fofoga Fetalai, o le taimi lea o faiga palota, o le matua tele lava o manaoga 

o tagata palota, ae te le mafai ona e nofonofo oe lea le sui lea e te alu i le 

palota, o lena foi e te fia fesoasoani i ai, a o la e sese le auala la e ave ai, o 

lena e te solitulafono. Ae a faatu la se Tulafono, pe allocate se vaegatupe mo 

le sui tauva e fai uma ai mea nei po o se $50,000 po o se tupe e $100,000 ae 

ia lipoti mai i le Komesina o Faiga Palota le faaaluga o tupe nei la a fai ai au 

faalauiloa nei. O lou manatu lena i le mataupu lea, e tatou te le toe o i le 

Faamasinoga. Na pau lava le mea o le a ave ai oe i le Faamasinoga, pe a e 

solia le mea lea ua e over spend le tupe lea o le a faataga atu e le Tulafono e 

fai ai au faalauiloa. Pau lena o le mea e mafai ona ave ai oe i le Tulafono, a 

o se isi lava mea, you are free to do it. Ou te iloaina foi o le taimi lava lena 

e talafeagai. 

  Lau Afioga i le Fofoga Fetalai, o lo o faagasolo nei le Komisi o Faiga 

Palota, ia ou te iloa o le avanoa lelei lenei e tatau ai ona lauliliu le Kapeneta 

i lau Afioga i le Sui Palemia ma le Aiga Kapeneta, ia o le manatu lava lena 

o lou sui usufono e tuu atu i tafatafa o a outou Afioga ina ia alofia ai tulaga 

ia o le tatou solia o le Tulafono i taimi o faiga palota. 

  Ia lau Afioga i le Fofoga Fetalai, ona ou see mai lea i le Tulafono foi lea na 

pasi nei e le tatou Faigamalo lea na uma atu nei i le 2021, lea e le mafai ai 

ona e toe alu ese ma lau Faiga Pati. I lou manatu lava ia lau Afioga, e le 

afaina pe a faapea o le a e defect pe ua e manao e te alu i le isi itu, ae a faapea 

o la e ua e fia tutoatasi, o le a le mea o le a e toe alu ai e fai lau faiga palota? 

Why do you have to go back to your Constituency? E tatau ona e alu e te 

independent pe a ua i ai se mea e te le fiafia ai i lau Faiga Pati. A o le 

Tulafono lea na pasi nei, e te le toe mafai ona e toe alu lava i se isi mea.  

  Lau Afioga i le Fofoga Fetalai, ou te tautala lava ma le faaeteete ma le ava 

tele. O le Tulafono lea na pasi nei faatopetope lava nei ina o le a uma le 

Paeaiga lea ina ua o ese le Afioga ia Faumuina Wayne Fong mai le HRPP, 

lea na fai ai nei le Tulafono lea. Na pasi nei lava o le a uma le Paeaiga lea 

na tea nei. This is a discrimination move by the former Government. E tatau 

ona aveese le Tulafono lea. O le a le mea o le a e fia nofo ai fua i lau Pati pe 

a ua e iloa e te vaai atu lava o le oti le mea ae e nofo ai lava. “No can” like 

the American saying. Lau Afioga i le Fofoga Fetalai, o manatu lava na o le 

sui usufono ia o Faleata ae le fai ai. E tuu atu pea i tafatafa o le Malo, aua le 

faatofalaiga, o lea ua… o le Tulafono o Teuteuga o Faiga Palota lea ua alu i 

le taimi lenei lea e auala atu ai se fautuaga i le tatou Malo. 

  Lau Afioga i le Fofoga Fetalai ona ou see mai lea i le Tulafono lea o le 

LTRA 2008, ua uma ona ou tusi atu i lau Afioga, ua uma foi ona ou tusi atu 

i le Afioga i le Tamaitai Palemia ma Minisita o le Kapeneta i le Tulafono 

lenei ina ia toe silasila i ai le Kapeneta ma lo tatou Malo. O le Tulafono lea, 

o le agaga na fai ai le Tulafono lea, ina ia faatulafonoina le lisiina o fanua. 

A o le a le mea lea ua tulai mai? Land Transfer Registration Act. O le a le 

mea ua le Land Lease ai? Land Transfer Registration Act. O lau vaai atu la 

i le Tulafono lea, o au o le matai sao o lou aiga e ona fanua ia faaleaganuu. 

I lalo lava ia o le Faavae, e pule le aiga i le latou fanua. Ae a oo la ina outou 

o atu e lisi, o lona uiga ua e avea le right i le Minisita e fai ai le lisi lea, ua le 

toe i ai la sau feau i ai i luga o le fanua lea. 

  O le agaga la o lau tuualalo atu i lau Afioga ma le Faigamalo, toe aumai le 

Tulafono lea se i toe silasila i ai le Maota lenei, ma afai e alagatatau ona 

tatau ona aveese, ua tatau ona toe aveese, leaga e aafia ai fanua faaleaganuu. 

I lalo lava ia o le Faavae o le tatou Malo, o fanua faaleaganuu e umia e le 

matai sao o le aiga ma lona auaiga. E le avea fua i le Minisita e fai ai fua e 

le Minisita le lisi lena, o lae lava e i ai faiga faavae ia e fai ai lisi a le matai 

sao ia i le va feagai ai ma le tagata, le lessor. Ia tasi foi lena mataupu lau 

Afioga.  

  Ia, ona ou see mai lea i le tulaga o le faamautuina o le Komiti a lou itumalo. 

O la e faafofoga tapuai mai lou itumalo. Faafetai i lau Afioga i le Minisita o 

Tina ma Tamaitai, lau afioga Leota. E faafetai foi i lau Afioga i le Taitaifono 

Laauli. Na toe fai lava le fono a lo matou itumalo i le aso 11, ona o le 

taumafai e foia le faafitauli. O lena ua uma ona ou tusi atu i le Minisita i le 

tulaga na oo i ai le taunuuga o le fonotaga a lou itumalo. Na ou manatu ou 

te le fia tautala i ai i totonu o le Maota fono lenei, peitai e leaga e tatau ona 

ou tautala i ai, leaga o la e ave sese e i latou nei o lo o taumafai pea e tetee 

mai. Ma o le faaiuga o upu o le fono i le Aso Toonai lea i le faamautuina o 

le komiti, o tulatoa o le itumalo. Ave mea a le Atua i le Atua, ave mea a 

Kaisara ia Kaisara, alu le tagata i le mea na tauva ai i le faiga palota, o i ina 

e agavaa e komiti ai, o le mataupu lena. E leai se mea o le a e alu ai e tauva 

i o i le isi itumalo, ae fia manao e run le poloketi i i, no can. 

  Lau Afioga i le Fofoga Fetalai, se o au ou te le iloa faaaloalo ni mea e 

momoli atu ai le agaga o le mataupu. O au e tautala sao lava, Im very 

directive. 

  O le mea lea i lenei taeao, lau Afioga i le Minisita, faafetai o lea ua solve 

le tatou mataupu. Aua a uma nei le taimi lea o le Tala o le Tupe ae le maua 

mai le $200,000 lea i totonu o le matou account, ou te le iloa po o ai o le a 

tua i ai, talutalu ai le faavalevalea o le mea lea. 

[………………………………………………………..]. A o la e 

faafogafoga mai lau afioga le alo o le Tuitoga. 

  Susuga Hon Laauli Leuatea Polataivao Fosi (Minisita o Faatoaga ma 

Faiga Faiva:  Lau Afioga i le Fofoga Fetalai se avanoa. 

 

  FOFOGA FETALAI:  Ia malie le sui usufono mamalu, ona o lea ua…se 

i tulai mai lau Afioga i le Minisita aua e maua lava le avanoa o le Malo e i 

ai nai mea e fia faasao. 

 

 Susuga Hon Laauli Leuatea Polataivao Fosi:  Ia faafetai i le Atua i lenei 

taeao fou, ua tatou aofaga potopoto foi le tatou Fonousu. E leai se agaga e 

faalavelave i le saunoaga a le sui usufono mamalu, le afioga foi i le 

igoamatua ia Faleata. E leaga o lea e le i afio mai le afioga i le Minisita, o 

matou sa matou feiloai ma le fetalaiga ia Ale ona o le faafitauli lea. E faafetai 

tele i lou taliaina o le tuualalo atu. Ale, e leai se isi mea e foia ai le mea lea 

e tupu, o lena tou te silafia, le tele o le tatou finauga lea e fai, aumai avatu, 

o sui usufono o lena Itu e lagolago, o sui usufono foi e le o lagolago i le 

poloketi. O le ala lava lea o le maumauiumaea o le Afioga i le Minisita, e fai 

se auala filemu. 

  Ae ua ou tulai atu lava, o lea ua uma le fono sa tatou talanoa ai. Ia fale laia 

o tatou upu, e avatu foi lau tuualalo Ale, ia faamama ia le sausau o lea e 

tapuai lea itu o le nuu. Tulou lava foi, ou te manumanu aua o upu ia lau 

afioga i le Fofoga Fetalai, o le tamaliiaga o lou nuu Ale, ina ne i matau mai 

ua avea se tagata se toatasi o lo o fai ai le faamalamalamaga ma mea e lafo 

atu ai i inei, faapea o se nuu o lo o faapea o faia e tamaiti, o lau lea tuualalo. 

O oe e tua i ai le nuu Ale, o oe o le Igoamatua, afai e sala tai, ia tonu uta, a 

o lau mataupu lea ua i le Minisita. Ae faafetai tele, faafetai tele i lou talia 

aloaia o le poloketi o lea sa taumafai atu e manuia ai lou itumalo. O lau 

tuualalo lena ma le agaga faaaloalo. 

 

  FOFOGA FETALAI:  Ia faafetai i lau Afioga i le Minisita, a o le i faaauau 

le saunoaga a le sui usufono mamalu, ia malo lava faafetai. Ae le mafai foi 

ona nofonofo le Nofoa e ao pea ona avatu se fautuaga i le saunoaga a le sui 

usufono mamalu, e manatu foi i le puipuiga i le mamalu o tatou afioaga 

aemaise foi o si ou itumalo. O le mea lea e manatu ai, o le saunoaga lea i le 

nuu o Saina o lo o faia e tamaiti. Ua i ai le manatu ua tatau ona faataatiaese 

ma tatou faamaumauga. 

  Le mamalu o le tatou Palemene, ina ia tuueseina ia ia lafoga. O se 

faamanatu foi lena lau Afioga, o oe foi o se tasi o alii matua o le tatou 

Palemene, o le agaga lena, ia maua pea le toamalie o le tapuaiga a si o tatou 

atunuu, aemaise foi o tatou itumalo. E avatu pea fautuaga i tafatafa o le sui 

usufono mamalu, ma le agaga faaaloalo. 

[Upu na faatonuina e le Fofoga Fetalai e aveese mai faamaumauga o le 

saunoaga a le sui usufono mo Faleata 4:  “O le nuu lea o Saina, ia e le 

tio i ai o la e fai e tamaiti, e mo tamaiti la e run ina.”] 

 

 

  Tofa ALE VENA ALE:  Lau Afioga i le Fofoga Fetalai, ou te faamalulu 

atu i lenei taeao i lau Afioga i le Fofoga Fetalai, faapea le faafofoga tapuai 

mai a lo tatou atunuu, aemaise o lenei Maota. Ua matua mafatia lava au i le 

mataupu lava lea, ae faafetai, ua ou talia. Lau Afioga i le Minisita o 

Faatoaga, lau Afioga Laaulialemalietoa, ua ou talia lau fautuaga. 

 

  FOFOGA FETALAI:  Ia malie lava le sui usufono mamalu, o lea ou te 

matau atu le sui usufono lea o Salega, o se mea e faasao po o se mea e… 

tulai mai. 

 

  Afioga Fepuleai Faasavalu Faimata Sua (Salega 1):  Ia faafetai i le 

avanoa, e leai se agaga e faalavelave i le saunoaga matagofie a le matua. Ae 

ou te tulai atu i le ava ma le faaaloalo, tulou lava lou itumalo mamalu, 

itumalo o Salega 1. 

  Lau Afioga i le Fofoga Fetalai, i le saunoaga a le sui usufono, ou te nofo 

atu foi, e lagona lava…e i ai le upu faa-Samoa e itiiti aa o le laau i aa o le 

tagata. E mafai foi ona ou faapea atu o au foi o le isi toto faa-Faleata. I lea 

foi itu o alo o le Tuitoga, i lea foi itu o le afioaga. Ou te tuualalo atu i lau 

Afioga i le sui usufono, se i silasila ane o le tatou itumalo fai faatasi i se isi 

tulaga. O lea ou te faatulou ai i lou itumalo mamalu na ala ai ona ou sau i le 

Nofoa, leaga o la e faafogafoga alo o le Tuitoga ma lea itu o le afioaga. Ou 

te alofa atu, tatou te lalago faatasi i lou tulai mai. 

 

  FOFOGA FETALAI:  Ia faafetai o lea ua maua lou tulai mai. O lea foi ua 

faafogafoga le sui usufono mamalu, o lea ua saunoa le Minisita, ua ave foi 

le fautuaga a le Nofoa. Ou te talitonu lava ia maua pea e i tatou le agaga o le 

filemu ma le toamalie, o lea foi ua faafofoga mai ua faalalolalo le sui 

usufono, i tulaga aloaia. O le mea lea, o le agaga lava lena o tatou uma, tatou 

te manatu i le mamalu ma le faalagia foi o tatou itumalo. O le mea lea, o lea 

ua saunoa le sui mamalu, o lea foi ua faalalolalo, o lea foi ua aveese ma 

faamaumauga a le Maota. O le agaga lena ma le faaaloalo. 

  Ia faaauau le saunoaga a lau Afioga i le sui usufono mamalu. 

 

  Tofa ALE VENA ALE:  Ia faafetai i lau Afioga i le Fofoga Fetalai, e pei 

ona ou faamalulu atu i le tatou Maota nei. E faamalulu atu foi i le sui usufono 

o Salega, a fai o oe e te tau i i, ia fai ifo i ai sau tuualalo i le nuu lea. Ae ou 

te matua taliaina a outou fautuaga ma mea faapena, ae leaga o upu lava ia e 

fai i ituaiga mea faapenei ma taimi faapenei, e tatau le ta i le tua o le vale, 

tulou lava o le upu e to ia te au. O au ia ou te le fefe lava e tautala, leaga o 

upu ia o lea e manao ai lou itumalo ou te fai ai i le mea lea. O la foi e 

faafogafoga tapuai mai lou nuu ma lou itumalo, ae ui i lea, lau Afioga i le 

Fofoga Fetalai, ua ou malie e aveese upu na mai faamaumauga o le tatou 

fono a le Palemene, ae o le a faagasolo. 

  Lo tatou afioaga i Saina, omai e fai le tatou itumalo, omai e fai faatasi le 

tatou itumalo, tatou galulue faatasi, o le manuia lea o le a aumai. O lea e 

loma le miliona le poloketi lea, e tele a tatou atinae e fia fai, ae le aoga ona 

tatou faatuala mai i le mea lea e fai atu ai le sui usufono. O le mea e fai atu 

ai le sui usufono, omai e fai. O le mea e manuia ai lo tatou itumalo. 

  Lau Afioga i le Fofoga Fetalai, ou te manatu foi ua lava ia saafiafiga mo 

lenei taeao. Ae momoli atu le faafetai tele i lau Afioga i le Fofoga Fetalai. 

  Lau Afioga i le Minisita o Galuega Olo, o lena ua maea foi ona ta talanoa, 

se i uma le tatou Tala o le Tupe, ona e alofa atu lea. O auala ia e i totonu o 

lou nuu ia i Toamua Safune ma i Puipaa, ma i foi i Saina. O le auala pitosili 

lea na leaga o Saina, se i vaai o lea e finau atu le sui usufono ia Saina ae o 

lea e faatuala mai Saina. Ia alofa ia fai muamua le auala mo Saina, aua e uma 

le tatou Tala i le Tupe ta o atu ta savavali ai ma ta asiasi ai ma faata muamua 

le auala lea. O le manaoga lena o lou itumalo. 

  Lau Afioga i le Fofoga Fetalai, ou te iloa e i ai nisi mea ou  te fia tautala i 

ai, i le taimi e vailiili ai mea taitasi o le tatou Tala o le Tupe. 

  A o lenei lava taeao, e faamalulu atu i le tatou Palemene, 

 

  Tofa Olo Fiti Afoa Vaai (Salega 2):  Lau Afioga i le Fofoga Fetalai… 

 

  FOFOGA FETALAI:  A o le i faaiuina le saunoaga a le sui usufono, tulai 

mai lau Afioga i le Minisita. 

 

  Tofa Olo Fiti Afoa Vaai:  Na o le faafesili atu lava, ua ou talia uma 

talosaga a le sui usufono mamalu. Ae na ona ou fia fesili atu lava i le sui 

usufono, po o le a lana silasila i auala, pe sao ai lau landcruiser lea e vevesi 

ai? ne i te i ua le sao le ta taavale ae…ma le faaaloalo. 

 

  Tofa ALE VENA ALE:  Lau Afioga i le Fofoga Fetalai, o le taavale lea e 

pisa ai nei, e le faaaogaina i i, na lava e fetaui lau taavale, faaaoga i atumauga 

na e te fealuai ai, a o i i Saina, e te alu atu lava oe i si au tamai Prado e te 

fealuai ai. Manuia le Fono. 

  Lau Afioga i le Fofoga Fetalai, ua maea atu i lenei taeao i se manaoga o 

lenei itumalo. Le tatou itumalo o Faleata 4, le afio o Ale ma Ulu ma oulua 

Aiga ma le Gafoatoe ma le Itulua o Satunumafono faapea foi lau tofa le 

Vaaulu, faapea foi alo o le Tuitoga ma le Falesatalalaua, Lauaki ma 

Motuopuaa, ou te faamalulu atu foi, a o le a foi se faamatalaga, ua paovale i 

lenei taeao, ia malu ave i fale i outou finagalo.  

  Ua outou masani ia te au i le faiga o le tatou itumalo. O lena foi e afio mai 

le Minisita o le Soifua Maloloina, o lena foi e afio mai Manuleleua, o le faiga 

o le matou itumalo e faapena lava, o le mea foi lena o lea e manuia ai Faleata. 

Ia manuteleina le Fonousu a Samoa faafetai. 

 

  FOFOGA FETALAI:  Ua faamalo saunoa faafetai foi ia te oe le 

Igoamatua Ale, faafetai mo le vagana fetalai. O lea foi ua faafogafoga ma le 

totoa le Maota ma le faigamalo. O uiga lava ia o le aumatutua o le Maota e 

tuusao saunoaga. O lea foi ua faamalulu i le faafofoga mai a le afioaga o 

Saina, o upu lava faafono, o lea ua faamaualalo lo outou sui usufono, o tulaga 

lava e silafia e manuia ai lo tatou itumalo. Ua malo faafetai, o lea lava e 

tuusao le saunoaga a lau Afioga, ia o uiga ia o le tatou mafutaga, o a lava 

mea e faaleleia ma manuia ai le atunuu. E le o alo lava finagalo tuusao, o lea 

foi ua tuu mai i le tatou Faigamalo, aua le manuia o le atunuu. Ia faafetai i 

tulafono lea ua taua, o lea ua faamaumau uma e le tatou Malo. E pau lava 

lea o se fesoasoani i lau Afioga i le sui usufono mo faamaumauga a le tatou 

Palemene, o le faasaoga o le tulafono lea, o le LTR Act e le o se land transfer, 

o le Land Titles Registration Act 2008, ina ia faamanino ma fia faasao i 

faamaumauga a le tatou Palemene, leai e le o le land transfer registration, ne 

i te i ua sese ai lo tatou Maota aemaise o le faafogafoga mai a le atunuu. 

Atonu o le naunau lava o le sui usufono, ae o lo o i ai lava faamaumauga a 

le tatou Ofisa ma le tatou Maota fono mo tatou tulafono. A i ai foi se tasi o 

sui usufono mamalu e fia malamalama i igoa o tatou tulafono, o lo o avanoa 

lava le Ofisa o le Fono, ina ia faamanino, ina ia manino la outou silasila 

aemaise foi o tatou lauga i totonu o le Palemene. Ae faafetai tele i lau Afioga 

i le sui usufono mamalu. 

 

  Tofa ALE VENA ALE:  Ua ou toe tulai atu ma le faaaloalo tele i lau 

Afioga i le Fofoga Fetalai, ua faafetai tele mo le faamalamalamaga a lau 

Afioga, ae le mafai ai ona aveesea lou talitonuga, o le auala lea o lea e aveese 

ai le fanua. Ae ua ou taliaina le…o le mea lava lea o lea ou te fai atu ai i 

induction course lea e aumai e faamalamalama mai. Aua o matou nei o sui 

usufono fou, e le malamalama tele i le tele o mea. Ia manuia le tatou Fono. 

 

  FOFOGA FETALAI:  Ia faafetai, ona o lea sa e taua le tatou induction 

course, ua leva ona fuafua, ae talu ai ona o tulafono o tatou vavao ma 

puipuiga sa i ai, o le mafuaaga lena na tolotolo mai ai. Ae ua i ai le 

faamoemoe, o le tatou vaituuaga umi lea pe a maea le tatou fono umi lenei, 

o lea o le a faaauau, ae sao lelei le fautuaga a le sui usufono mamalu, e taua 

tele mo lo outou mamalu. Ia tatou aoaoga ia, ina ia malamalama atili ai le 

tatou Palemene, aemaise tatou o sui lea faatoa omai i totonu o le Palemene, 

e taua tele le tatou polokalame lea, e pei ona taua e le fetalaiga ia Ale. O le 

mea lea, o lea ua tapena le tatou Ofisa, a uma loa le tatou fono tele lenei, o 

le a faaauau loa le tatou polokalame lea mo le agai i luma. Ma le agaga 

faaaloalo. 

  O le avanoa lenei mo se tasi o sui usufono mamalu. O lea e matau atu ua 

fou mai le sa o Salega 1. 

 

  Afioga FEPULEAI FAASAVALU FAIMATA SUA:  Ia faafetai i lau 

Afioga i le Fofoga Fetalai mo le avanoa. Se i fai foi se manatu o lenei 

usugafono mai Salafai. 

  E le itiiti upu i manu, o le upu foi a le fatupese i le Salamo, lou agaga e ia 

faamanu atu ia Ieova, o le uiga lea ma le agaga lea o lenei aso, e pei ona 

saunoa ai lau Afioga i le Fofoga Fetalai, e fai lea ma taimua o le faaoioimanu 

i le Atua i lenei taeao, aua le usugafono a sui usufono mamalu a le Palemene 

o le Malo Tutoatasi o Samoa. E manatu foi i lenei taeao ua alafai mai Samoa 

i faguga lelei, sa lilo i manatu, sa tofafa i tofaga ma manatunatu pe alafai i 

le loifofoga o le lauasi, ae paga le alofa tunoa ma le alofa taumulimuli o le 

Atua ua tatou feiloai ai i le lau o le magafetau soifua. O le alofa lea ma le 

agalelei o le Atua ua mafai ai ona suluia laueleele o sa o Samoa, ae se i feagai 

lana Palemene ma le soalaupuleina o le lufilufiga o le tamaoaiga o Samoa, 

aua se manuia lautele mo ona tagata. E faafetai ai i le tapuaiga a Samoa aoao, 

Tama a Aiga, Aiga ma Tama, a o le ituvaa foi o le Talalelei, le aufaigaluega 

totofi a le Atua. A o le tapuaiga a o tatou aiga, tama ma tina, o lo o nofo 

tapuai i totonu o maota ma laoa aemaise atunuu mamao o lo o maimoa mai 

ma silasila mai, ma patipati mai ma tatalo mai aua nei usugafono mamalu.  

  Ae o le a faaali ma faailoa se manatu o lenei itumalo i le Tala o le Tupe. E 

momoli le agaga faafetai i lau Afioga i le Minisita o Tupe, o uiga lava ia o 

tulaga tau tina, e lufilufilima lelei, e faasoa tatau, e silasila mamao, o a vaega 

uma e faalelei, e ave i ai le faamuamua. E fiu lava tatou le itupa o tama e 

faatauanau, ae silafia lelei e le itupa o tina, le mea e ave i ai le faamuamua. 

E faafetai i lau Afioga i le Tamaitai Minisita aemaise o le pulega ma le 

mamalu o le aufaigaluega. E tou te le malolo, tulou i le tapenaina o lenei 

tapenaga tele. Ae tau lava ina faailo, se taimi toe oo atu se faamatalaga. 

  Ou te faapai atu ai i lau Afioga i le Minisita o le Soifua Maloloina, malo 

galue, faafetai. E matauina i le tausaga ua mavae faaletupe lea o le a uma, sa 

e tali ai i manaoga o lenei itumalo. O le falemai lea e i Foalalo, e 3 lelei 

itumalo ia e agai i le falemai lea. O le itumalo o le Afioga i le Minisita o 

Tupe, o le itumalo o le Afioga i le Minisita o Galuega, tulou, ma si ou 

itumalo faatauvaa. Faafetai ua tali i le taavale lea sa avatu e feaveai mai ai 

mai i Tuasivi ma i inei i Tumua. Ae ou te alu lava i vaiaso uma, e pau lava 

lea o se tuualalo, ona a faaletonu le eletise po o le power i se aso, o le mea 

moni lava, e leai ma se togafitiga a fomai e faaaoga ai masini o lo o i ai, e 

leai se afi faaleoleo o le falemai. O lau tuualalo faamolemole i lau Afioga i 

le Minisita, ne i lape ai le auaunaga, ae na ona matou tuutuualalo atu, se i 

silasila ane lava. O la e i ai le afi tuai la e i ai, leaga e leai sou tomai fai afi, 



190 
 

manu ou te tago e fai le afi. Ae faamolemole e manaomia lava sina afi, 

faaleoleo mo le falemai.  

  Ua matagofie foi auaunaga a alii ma tamaitai tausi soifua aemaise le 

tamaitai fomai o lo o i ai. E pau lea o le fomai e le tofafa fomai, ta te alu atu 

lava o la e feala, o galulue. O se auaunaga e le tofa, e le moe, a o le faafitauli 

la e i ai, e 1 le taavale. E manaomia lau Afioga i le Minisita se van. E i ai 

auaunaga manaomia e o ai i tua ia alii ma tamaitai tausi soifua, e fai fusiga 

tulou, o nai tama ma tina o lo o taooto i le fale, ae leai se taavale lelei e o ai, 

na o le pickup la e i ai. E faala uma lava pusa tui, o pusa vailaau i tua o le 

keli o le pikiapu, ae manaia lava se van ae ola lona ea malulu, ona 

faatumauina ai lea o le lelei o lea vaega. 

  O le isi vaega lau Afioga i le Minisita, na ou fesiligia ina ua ou alu atu, e 

tomumumu lava isi loomatutua, e le lava fualaau. O au ua ou tau ita i le 

fomai, ae fai mai le isi teine fomai, e malilie a avatu lava le tatou oka i Apia 

e pule mai lava Apia i le oka e aumai. O le taimi lenei o le Koviti e manaomia 

lava ni pusa penetolo se sefulu ma ona tupu, e avatu e fesoasoani mo matou 

i tua. E 3 itumalo, a fai e sefulu e avatu i le masina, o lona uiga, e taifa 

itumalo o le vaega matutua lea, ae 2 pusa a lou itumalo ou te laititi. Ia malie 

lau Afioga faatele atu ni pusa fualaau o le falemai o le matou itumalo lea 

faamolemole.  

  Ona oo mai lea i lau Afioga i le Minisita o Aoga, malo lava galue i lenei 

vaega o le tausaga faale-tupe. 

 

  FOFOGA FETALAI:  Ia malie le sui usufono mamalu, ona o lea e taua 

le Matagaluega o le Soifua Maloloina, o lea foi ua tulai mai le Minisita. 

 

  Afioga Hon Valasi Luapitofanua Toogamaga Tafito Selesele (Minisita 

o le Soifua Maloloina):  E leai se agaga e faalavelave i le saunoaga 

matagofie a le sui usufono mamalu. E tasi lea sui usufono e ese lou fiafia i 

ai, ona e logo atu lava au i mea ua faaletonu. E pau le mea e fia faasao ua 

lou tulai atu o le mea ina ua talosaga mai, e tasi lana fagu fualaau, o ia…e le 

okaina fualaau a le falemai, e tufa i faipule, o lea e matauina la le itumalo 

lea, o lea e faapea mai le faaupuga e tasi lana fagufualaau o ia e laitiiti. Ae 

faamolemole, o le polokalame fou lea ua i ai a le falemai i nuu i tua, e le i 

leva ona introduce, e faatoa introduce nei, sa tamafai mai e le Afioga ia 

Faimalo, ae na faatino i le taimi lea o au, le mea e tau o le m-supply, ua 

faaigoaina le faiga lea, e oka mai ai fualaau a falemai. O le taimi muamua, 

sa oka mai lava na o Tuasivi, ona avatu lea tufatufa i falemai i nuu i tua, ae 

peitai ua maua, i le uluai asiasiga sa asiasi atu ai, e tele lava fualaau i Tuasivi 

ae sioki lava tua. E mafua ona sioti fualaau a falemai, o le le mataala o le 

teine fomai la e vaaia ma latou o lo o vaaia. O le mea lena e fia faamanino, 

o le m-supply e oka sao mai lava e le falemai lana oka i le warehouse a tatou 

o i ina la e alu ai le supply. A fai la e matau e le sui usufono pe tasi sana oo 

atu a o sioti se mea, ou te talitonu, e leai o lo o matua galulue i le taimi nei. 

E ui lava ina faigata le Koviti ae o lo o taumafai ina ia faasoasoa faapena 

tatou fualaau. O le taimi nei ua oka mai lava, ae sa masani ona oka mai lalo 

i le… o le ala lena ua ou vave tulai atu ne i mea ane ua taina sese le faafofoga, 

ae o le agaga lena, e faamalie atu i le sui usufono. E le okaina fualaau ina ia 

alu atu le faipule ave sana fagu fualaau, e oka mo tagata gasegase o le 

itumalo. ia manuia. 

 

  FOFOGA FETALAI:  O lea ua faafofoga mai le sui usufono, o lea ua 

saunoa manino le Minisita i lea tulaga, e talitonu e le toe afea i se saunoaga 

o lea ua manino le saunoaga a le Minisita. 

 

  Afioga FEPULEAI FAASAVALU FAIMATA SUA:  Ua faafetai i lau 

Afioga i le Minisita, maua lava lou fiafia ou te tuualalo atu, ae ta te le i fai 

atu o se fualaau e aumai mo le sui usufono, o le uiga o le tala o fualaau e 

aumai mo le itumalo o le sui usufono. Ae faasa foi le avefua o mea i le tatou 

Faigamalo e ave lava i le tupe, ae faamalulu atu i le tatou itumalo, e le o mai 

le tou sui usufono, o lea e malo le tama. 

  Ona ou oo mai lea i le Minisita o Aoga, i le matou itumalo, o le tele ia o 

nai alo ma fanau ua le ausia le malosi o le aoaoga e agai mai i Tumua nei. 

Ae ua i ai tomai faapitoa, o le tele o tomai i tua o le inisinia, kamuta, palama. 

Ae seasea i ai le auvaega suisui, ae o lo o i ai eleele o le Malo lea e i autafa 

ane o lou itumalo, i le va o Falelima ma Siuvao. O le a se finagalo o lau 

Afioga, e pei foi ona tau maua ananafi, talosaga foi le isi sui usufono lea o 

Vaisigano 1, e manaia lava i ina pe a fai se aoga i lea itu o le motu. E agai 

uma atu i ai Palauli 3, Salega 1, Salega 2 e faasolo atu lava i Vaisigano aua 

le toe omai i Salelologa ma le mamao. O se faatalosaga lena i lau Afioga i 

le Minisita o Aoga mo lea vaega i se vaai mamao. 

  Lau Afioga i le Minisita o Fesootaiga, faafetai ua uma uma ona toe faafoi 

ipu lapotopoto i luma o faleaoga, ona sa matou taamilo i le isi taimi e le i 

faia le palota, ua faasa luga o faleaoga. E faafetai i lau Afioga i le Minisita 

o Fesootaiga ma le Minisita o Aoga, o lea ua faataunuu lea vaega. Ua fiafia 

uma lenei itu o Salafai, ua faigofie ai fesootaiga i taimi o aoga.  

  Lau Afioga i le Minisita o Faamasinoga, ua matauina i faasalalauga ma 

matau foi i le faamasinoga o lo o faasolo lava faamasinoga o Fanua ma 

Suafa. Ae na ou talosaga i le Matagaluega e tolo lau faamasinoga i le taimi 

a o lo o iloilo le lipoti, peitai o le faanoanoa sa fai lava. Ae ou te tuualalo e 

auala atu i lau Afioga i le Fofoga Fetalai, pe mafai ona toe silasila ane i le 

vagea lea. O lea ua aumai le iuga a le Faamasinoga Maualuga e taofi 

faamasinoga, o Fanua ma Suafa i le tulafono 2020, a o lea ua faatofa atu i le 

1981, a o lea lava e fai lava faamasinoga. O se le ava ma se le faaaloalo i le 

isi vaega o le Tafatolu faafetauagai. Lau Afioga ou te tuualalo atu ne i toe 

faasaga mai le u i aiga ma su foi le Malo i iuga o faamasinoga. O se talosaga 

lea ma se tuualalo i lau Afioga i le Minisita o Faamasinoga. Se i silasila ane 

i le vaega lea e taua ona o measina a aiga, o fanua ma suafa.  

  E faafetai i lau Afioga i le Minisita o Faatoaga, ua le mapu o aso uma, o 

vaiaso uma, ua faatino uluai seleselega. Ae o le faafitauli lea e tutupu mai, o 

lea foi sa maua i se tasi o sui usufono ananafi, o lo o i ai manu faalafuai i le 

tuasivi. I le matou itumalo e foliga mai ua agai mai i luga o le tuasivi manu 

faalafua tulou le maota ma isi itumalo o le motu, agai i le matou tuamaota. 

Ua le gata i meatuaolo a o manupapalagi. E feololo meaituaolo tulou, e mafai 

ona tuli, a o le manupapalagi e matua le mafai ona tuli e se isi. A o lenei foi 

vaitau i le vaai a le itumalo i le taugata o le penisini, ia e alu le taavale alu 

atu gata, savavali atu le lavava, ou te le iloa pe sa tupu muamua le mea lea e 

tau avatu ai se lagona. Ae o aso ia a o tatou amata mai i le tulaga vaivai ma 

le maualalo i le atinaeina o aiga, o aso ia e faaaoga ia le upu lea o le solofanua 

tulou, e pei o le taavale lea a le Samoa i aso ia. E tau le tagi i se taavale, ae 

pei o le toeaina, e faapea mai tautuana, ia sui faalelei le manu. E tatalo atu i 

lau afioga, pe le alagatatau ona toe aumai ni tatou manu faapea, e tufa i tua 

i le aufaifaatoaga e fesoasoani i le limavaivai, i le le maua o se taavale a le 

isi faifaatoaga. Ma le tuliga o manu faalafua ia, ina ia mafai ona faaitiitia lea 

vaega, pe a tusa ai ma le finagalo o lau afioga, o se faatupu manatu i le 

faafoia o le faafitauli lea, aua ua fai lava manu faalafua ia ma fili o le atinaega 

o maumauga. Ia o se tuualalo lea i lau Afioga. 

  O le isi tuualalo faamolemole, o si o matou itumalo, se taimi faaoo mai le 

talosaga e fai sa matou Talomua. Matou te le manao e faaigoa o le Talomua 

leaga o le itumalo o matou o le itumalo e auro i le mea o le ava. Ia o lea o le 

a faaigoa o le Avamua e amata ai le matou polokalame i le masina fou. 

  Ia, e talosaga atu foi i lau Afioga i le Minisita o le Siosiomaga, o lea ou te 

vaai atu i le Tala o le Tupe o lo o i ai vaegatupe o vaega o fesuiaiga o le tala 

o le tau. 

 

  Susuga Hon Laauli Leuatea Polataivao Fosi:  Lau Afioga i le Fofoga 

Fetalai o sina avanoa… 

 

  FOFOGA FETALAI:  Ia, se i fai mai se malologa a le sui usufono mamalu 

se i tulai mai le Minisita o Faatoaga leaga o lea ua e… 

 

  Susuga Hon Laauli Leuatea Polataivao Fosi:  A o le i see ese le saunoaga 

a le sui usufono, ou te manatu e faigofie foi lea e sau lava ma tali atu e 

puupuu ai foi le tali a le Malo. O lea e faagasolo atu nei tatou mailei puaa, 

lea ua amata ona avatu, lea ua amata i le itumalo o le na muamua lava laga 

le mataupu o Masinalupe, le itumalo o Lefaga, la e galulue ai le tatou SROS, 

lea ua ave nei le sample o le tatou mailei puaa lena e faasolo. Ou te 

faamaonia le tulaga lea o manupapalagi taavao. O Salafai e matautia le mea 

la e i ai. O pa foi nei a aiga ua le mafai ona pulea, lea la ua taape a ua o 

faatasi i le tuasivi mai lava i le Faasaleleaga e tau i le itu Alataua. O le mea 

lena la e tupu. A o le tulaga lena lea e faatau alu atu ai nei le tatou polokalame 

o le tatou miliona lea e alu atu. A foi o i lea o le a agai uma i ai le 

aufaifaatoaga e toe fai lelei uaea ia ma malupuipuia, leaga o le tele o itumalo 

lau Afioga ua taaloa, taaloa puaa, taaloa ma manupapalagi, ia ua o loa i le 

tulaga lena ua le mafai, le mafai ona tatou toe puipuia ma tuufaatasi. Ae 

taatia maia lou finagalo lau Afioga i le Minisita Lagolago. 

  O le isi mea ua matua musaesae ai le mea lea, talu le tatou mea foi lea na 

fai nei ua aumai lava fana a le aufaifaatoaga ma faaleaga. Ae ou te tatalo, o 

lea e avatu le talosaga i le Afioga i le Minisita o Leoleo ma Falepuipui, ina 

ia toe faamatalatala laitiiti lava le mea lena o le resitala pea o auupega e 

faaaoga e le aufaifaatoaga i le tulaga la lea, aua ua le mafai nei, ua aumai nei 

mea ia na le resitala e le aufaifaatoaga ona aumai loa lea fai le finagalo o le 

Matagaluega, a ua matua leai lava ma se mea e tua i ai le faifaatoaga i le 

leoleoina o ana fua o faaeleeleaga, ia ona omai loa lea o povi ma puaa aivao, 

ua matua tele lava le faaletonu. 

  O le ala lea o le avatu o le faamalosi i le Afioga i le Minisita, ia lava mai le 

onosai. O le tatou poloketi lea o le miliona lea e alua tu nei i itumalo uma 

lava, atonu o le amataga fou lena e matua tofu ai le faifaatoaga i totonu o le 

itumalo ma toe fau le tatou pa tasi, fai a tatou pa lua pei o le mea sa masani 

ai ina ia puipuia ai le tulaga lea e te saunoa i ai, a o lea ua faasolo atu le 

tulaga o le tatou mailei puaa. Masalo e le tatau ona uma le tausaga lenei e le 

i uma. 

  O le isi itu lea na e saunoa i ai i le tatou Talomua, ia o le igoa lena lea na 

faaigoa ai nei le tatou polokalame i le amataga, lea sa tatou alu ai nei i le 4, 

5 masina talu ai ona o pitonuu ma faalapotopotoga. Ae a pasi loa le tatou 

Tala o le Tupe lenei, ona faaigoa loa lea o le uluai seleselega a itumalo uma 

lava. Tatou te le toe o la faapitonuu pe tatou te o i faalapotopotoga, a o le 

itumalo, ae tasi lava le igoa, uluai seleselega faaaliga faifaatoaga, faigafaiva 

ma lafumanu. Ia pei o le toe faamanatu atu lena i le sui usufono mamalu ina 

ia manino lona finagalo. 

 

  FOFOGA FETALAI:  Malo faafetai. Atonu o lea ua manino le saunoaga 

a le Afioga i le Minisita i le tulaga foi o le agai i luma o le Matagaluega ma 

mea o faafinagaloina e lau Afioga i le sui usufono mamalu. Ia o lea ua tali 

manino le Afioga i le Minisita, aemaise lava le Avamua lea e tau faa… ia o 

lea ua saunoa le Afioga i le Minisita, o le seleselega ae taatia le talo ma le 

ava, a o le seleselega. Ia o lea ua manino le saunoaga a le Minisita. 

  Se i onosai mai lava le sui usufono mamalu se i tulai mai le sui usufono mo 

Lefaga ma Faleaseela. Lau Afioga i le sui usufono mamalu. 

 

  Afioga Masinalupe Makesi Masinalupe (Lefaga ma Faleaseela):  

Faafetai i lau Afioga i le Fofoga Fetalai mo le avanoa. Ia ona o lea ua taua e 

le Afioga i le Minisita le tulaga e pei ona i ai mailei. Ia ou te tulai atu e 

faailoa, e sao lelei le saunoaga, o lea ua faaoo atu le mailei muamua o le 

faataitaiga. Ia ma o le mailei sa avatu e lanu siliva, o lea la ua toe vali ina ia 

tau lanu foi lea lanumeamata tau lanu ma vao foi lele ina ia aua ne i mateia 

e puaa, se i tulou. O lea e afio mai le Afioga ia Seuseu le Ofisa Sili o le 

SROS lea sa faatinoina le vaega lea. 

  Ae avea foi lenei itula e momoli atu le faafetai tele i le Afioga i le Minisita 

mo le faamua atu i le matou itumalo. O le taimi nei lau Afioga i le Fofoga 

Fetalai, o la ua maua nai puaa se i tulou ae le i tetele, o la e la se i tau fai i ai 

le fuafuaga. 

 

  FOFOGA FETALAI:  E i ai le taimi o lau Afioga i le sui usufono mamalu 

ona e oo lea i tulaga ia ona o lea e puipui i tatou faauilavea, ia agai lau 

faauilavea i o i le sui usufono la e saunoa, ae aua e te agai i le saunoaga a le 

Minisita. E i ai lava lo tatou taimi e tuu atu ia ona faaavanoa lea, e tau puipui 

lava i le tala a le Nofoa na fai atu ina ia malu le tatou Maota ma tatou 

saunoaga ma le tatou taimi. Ia e faapena, ia outou lagolago mai foi i le Nofoa 

i le taumafai ina ia faaatoatoa le tatou galuega ma manino, aua ne i tatou toe 

see i tua.  

  Ia faaauau mai le saunoaga a le sui usufono mamalu. 

 

  Afioga FEPULEAI FAASAVALU FAIMATA SUA:  Faafetai lava i lau 

Afioga i le Fofoga Fetalai mo le avanoa ua toe tuu mai, ona o lea na ou 

faalogologo faapea ai ua amata se isi lauga fou, ae faafetai lava o lea o le a 

toe faaauau atu Salega. 

  Faafetai i lau Afioga i le Minisita mo le Siosiomaga, ua ou matau i le Tala 

o le Tupe o lo o i ai lava vaegatupe foi ia o mea e faaagaaga i le fesuiaiga o 

le tau, e lavea ai ma mea o taligalu ma mea faaletonu pe a tafe mai tafega. 

Lau Afioga i le Minisita, o le nuu lea o Fogatuli ua faasolosolo atu lava ina 

le manuia le auala sima lea e i ai. E mautinoa o la e foi sa tafe le vai. Sa le 

tafe le vai lea, ou te le o popole i le tafe aua o le natura lava o le vai o le tafe. 

A o le mea ua tupu, ua le tafe la i le magavai, a ua afaina nai aiga i autafa. 

Lau Afioga pe leai se fesoasoani i le vaega lea, aua o fesuiaiga o le tau, pe i 

ai sina masini foi lele e sua ese ai iliili na e i le alavai ma tapena, ne i afaina 

nisi o lou itumalo faamolemole. 

 

  FOFOGA FETALAI:  Toe 5 minute o le sui usufono. 

 

  Afioga FEPULEAI FAASAVALU FAIMATA SUA:  Lau Afioga i le 

Minisita o Galuega, lou uso matua lau Afioga Fonoti, ia, e tuitui atu lava si 

o matou nuu lea o Siuvao. O le taimi ou te alu atu ai ou alu ma au paelo vai, 

ou sau alu atu ma isi paelo vai, o la e faatalitali mai lava. Ou fai atu, “toeitiiti 

lava, toaga e tatalo, lototetele, o le Minisita e lotu, toeitiiti lava oo mai le tali. 

Ia manatua ane lava le suavai lea o si ota nuu lea o Siuvao, faamolemole. Ia 

ma nai auala galue o Faiaai ma Samataiuta, ua matua faaletonu lava e le i oo 

lava i ai se masini. O la e lava e savavali lava, tau suesue lava le auala e alu 

ai taavale. Ia fesoaoani ane faamolemole.  

  Lau Afioga i le Minisita leaga o lea e le o alaala mai le Minisita o Tina ma 

Tamaitai ae faaleo le agaga faafetai, o lea ua taunuu, o lea ua taunuu 

folafolaga ma fuafuaga mamao sa tapena. O se polokalame sa fai mai e leai, 

sa fai mai e le oo, o lea ua oo, lea ua aeae i le tai $200,000, faatino fale, 

faatali mea uma, ia o la ua tapena mai e faatali le tai $1 miliona aua itumalo. 

Faafetai i lau Afioga i le Minisita o Tina ma Tamaitai, aemaise lava lau 

Afioga i le Minisita o Tupe e muliai i ai se faamatalaga, faafetai mo le 

tapenaga matagofie.  

  I le vaai atu i le tatou Tala o le Tupe, pau lava lea o se mea sa tau fesili atu 

ai, ae faafetai o lea ua e faamalamalama mai se vaega, ona ua pau i lalo tatou 

tupe faameaalofa. Ona ou fesili lea pe aisea. Pe tatala tatou femalagaaiga ma 

tatala feoaiga ae pau i lalo. A o lea ua faamalamalama mai i lalo o le vaega 

pito i lalo o le tupe fesoasoani tuusao mai mo le Tala o le Tupe. Faafetai o 

lea ua maua ai se malamalamaaga o lenei itumalo. E ui lava o se taimi 

muamua lea ua aumai ai faapea ma aumai tuusao ai le faaupuga lea o le tupe 

e fesoasoani i le Tala o le Tupe, ae faafetai o lea ua amata ona faamaioio mai 

e lau Afioga mea sasao lava. O le mea lea na ou faaleo ai, e ese lava le 

mafaufau po o le finagalo o le tama, ese foi tapenaga faa-tina. Ae faafetai i 

lau Afioga, maua sou finagalo, maua le tofa i lau Afioga aemaise le 

Matagaluega. Ia agalelei mai le Atua.  

  Ia ona muliai lea o se tuualalo ma se tatalo i lau Afioga i le Minisita o 

Pisinisi, Alamanuia ma Leipa, ia, na ou manatu e le faia, ae ona o lea ua e 

afio mai, i tulaga tau eleele. O eleele ia i le taulaga i Salelologa. O le taulaga 

i Salelologa o lo o i ai uma lava eleele a le Malo, o lo o i ai foi vaega eleele 

e tuuina atu mo Ekalesia. Ia o le manaia ia o lea fuafuaga alualumamao a le 

Malo. Ae ou te fia faafesili faamolemole ina ne i fai se faamatalaga, ona ua 

maea le fono a lenei Ekalesia ma faailoa mai, ua toe faafoi mai eleele o lenei 

Ekalesia i lalo o le Pulega a le SLC, le Ekalesia lea Faapotopotoga a le Atua 

i Samoa po o le Assembly of God. Ia, o se faanoanoaga fai mai ua toe faafoi 

mai, ae le o iloa po o le a tonu le mafuaaga, ona o lea e i ai uma Ekalesia i 

totonu o le taulaga ma o latou eleele mo atinae, ia ae mo le silafia na alu tupe 

a lenei Ekalesia i le suaina ma faalaulelei, ae matou te le o malamalama la 

matou i tua mai ia po o le a le mafuaaga, pe o se mafuaaga mai le Ekalesia, 

po o se mafuaaga atu i le Matagaluega. Faamolemole o le tuualalo atu 

faamolemole lau Afioga, toe silasila ane toe faafoi mai le vaega lea a lenei 

Ekalesia se i faatino ai ana fuafuaga alualumamao. 

  Ia, o se talosaga mulimuli lea, ia manuia tele lau Afioga i le Fofoga Fetalai 

manuia foi le usugafono, manuia foi le faigamalaga mamalu po o le 

usugafono a le Afioga i le Tamaitai Palemia o lo o tatou valavala. Manuia le 

tapuaiga a Samoa, manuia le tapuaiga a si ou itumalo ma Aiga, ae ola le 

auauna i le agalelei o le Atua. Soifua. 

 

  FOFOGA FETALAI:  Malo faafetai saunoa i lau Afioga i le sui usufono 

mamalu mai Salega 1. O le mea sili o lea ua maua foi lou finagalo faaalia 

ma lau fesoasoani aua le tatou Tala o le Tupe, ia ma nai manaoga o le 

itumalo. Malo faafetai. 

  Ia ou te manatu o lea ua tatou tulata i le tatou malologa masani o le taeao. 

O lea ua i ai le manatu o le Nofoa, o le a fai se tatou malologa i lenei taimi, 

ae sauni mai se isi tatou sui usufono mamalu aua le tatou taliu mai i le tatou 

malologa masani. 

  O le mea lea, e faasilasila atu ua faataatiaese Galuega a le Fono Aoao mo 

lana malologa masani o le taeao. 

 

 

  Na faataatiaese Taualumaga a le Fono Aoao Faitulafono mo lana 

malologa masani o le taeao i le itula e 10:43 i le taeao ma toe faaauau i le 

itula e 11:25 i le taeao. 

 

 

  FOFOGA FETALAI:  Ou te faasilasila atu ua toe amatalia nei 

Taualumaga a le Fono Aoao Faitulafono. 

  I le toe taliu mai le tatou malologa, ou te talitonu ua maua se faasiligamalosi 

i le paia o le Palemene e faaauau ai le tatou galuega. Faafetai i le tatou Ofisa 

mo gasesega o le taeao, o lea ua tali le sua a le tatou Maota nei. Malo faafetai. 

  Ou te tapa lau Afioga i le Sui Palemia mo le lafo. 

 

 

LAFO MO LE SUIA O ITULA FONO 

 

  Afioga Hon TUALA TEVAGA IOSEFO PONIFASIO (Sui Palemia):  

Lau Afioga i le Fofoga Fetalai, e le toe faailoaina tulaga masani o le 

faagasologa o saunoaga a le Maota i Tala o le Tupe i tausaga faaletupe 

taitasi. E tatou te matau lava foi i tulaga talafeagai mo le lelei o le 

faagasologa o a tatou galuega. 

  O le ala lea o lou tulai atu ma le faaaloalo e faatu le lafo e faapea,   Ina ia 

faataatiaese Tulafono Tumau 32 mo le suia o a tatou Itula Fono mo le aso 

Fono lenei e faapea; o le a faaauau pea le tatou Galuega e pei ona masani 

ai, a aulia le itula e 1:00 i le aoauli ona faataatiaese lea o a tatou 

Taualumaga tatou toe tauaofia i le itula e 6:00 i le afiafi a nanei ma faaauau 

ai seia tolopo i le itula e 10:00 i le po a nanei. 

  O le lafo lea ma le faaaloalo lau Afioga. 

  Faaluaina e le Afioga i le Minisita mo Faatoaga ma Faiga Faiva. 

 

  Na faamaonia le lafo. 

 

  Na toe faaauau felafolafoaiga i luga o le faitauga faalua o le Tulafono Tau 

Faaofi o le Faatatauina o Tupe Faaopoopo (Nu.2) 2021/2022 & Tulafono 

Tau Faaofi o le Faatatauina o Tupe 2022/2023. 

 

 

  FOFOGA FETALAI:  O le a faaauau le tatou galuega. E faataatiaese a 

tatou Taualumaga mo le malologa o le taeao ua maea le saunoaga a le sui 

usufono mo Salega 1.  

  Ia, o le avanoa lenei o se tasi o sui usufono mo lana saunoaga. Ia, o lea ua 

matau atu o lea ua tulai mai le sui usufono mo Faleata 1 lau Tofa 

Manuleleua, o lou avanoa lenei. 

 

  Tofa MANULELEUA PALETASALA T. TOVALE (Faleata 1):  Ia e 

manatu o lea ua saoialo le taliga o le sua i lenei itula o le aso, ua maua foi se 

faasiligamalosi i lau Afioga i le Fofoga Fetalai, e faapea foi le paia o le 

Maota. Ia e manatu foi o lea ua maea ona e fana le uli o le vateatea i le taimi 

ua sola i le taeao ua sola, aua lava lo tatou vatapuia ma lo tatou Tapaau i le 

lagi, aua o lo tatou tauave lea e ao ona tatou faamuamua le Atua i so o se 

mea e tatou te faia e manuia ai. Ae faafetai ua maua le avanoa. E faatalofa 

atu i lau Afioga i le Fofoga Fetalai. E faatalofa atu foi i le paia o le Maota i 

le afio o le Afioga i le Sui Palemia, e faapea foi Minisita o le Kapeneta, Sui 

Minisita faapea foi alii ma tamaitai sui usufono o le Maota.  

  E faatalofa atu foi i Ofisa Sili o Pulega o Matagaluega faapea foi 

Faalapotopotoga Tumaoti. E faatalofa atu foi i lau Afioga i le Tamaitai Loia 

Sili o le Malo.  

  Ia mapu maia i le fala faasao i lau tapuaiga Samoa, ma ua niniva faasolo 

pona o lau afa faalogo e matemate ai malo. Ae ua faafualalaga se leo o le sui 

usufono mo Faleata 1 ona ua alatonu le auau i vasa i le alofa o le Atua ua 

mafai ai ona saofaga lou nei sui usufono i le Maota Fono o Samoa aua le 

Fonousu a le Palemene o Samoa. Ou te le nonoi la pe tautala faatama i ou 

paia faailoagata Samoa, aua o le fili taiala ma le laumea faapaiamata, o le 

vai sueala e loloto lana tafe, e saili i le ala, e tau i le vasa. O le mea moni, e 

leai lava se tauaoalii e faafiamaemae na te toe nafa faakuata le filifiliai o le 

vao aua ua uma ona fuataga le vaosa, aua e leai lava se tufuga faufale e 

faafialimamaea na te toe uluulumatalauina le Maota o Samoa aua ua uma 

ona atofuli e o tatou matua ma tuaa ua taooto mai tiasa. E leai la se tagata e 

faalematau e soona male pe na te toe asasaeina le vai faalanu o aliiala.  

  Tau ia ina ou faapea atu, tulou ia le tapuaiga mamana i le vaa folafola o le 

talalelei o lo o latou alataiina le upega o le ola faaleagaga aua Samoa. 

Tulouna Le Ao Mamalu o le Malo o lo o see ma tapuaia faiva o Samoa, 

tulouna le fala na aami o Sui o le Fono a Sui Tofia, tulouna le falalafo i luma 

o le Tamaitai Palemia ma le Sui Palemia ma le Kapeneta. Tulouna foi le afio 

o lau Afioga i le Fofoga Fetalai, ae tainane foi pou faifaia o le Palemene o 

Samoa i le afifio o Sui Minisita. E faatulou atu foi i lau Afioga i le Sui Taitai 

ma Afioga i alii ma tamaitai sui usufono o le la Itu o le Maota. 

  Tulouna le aufataitao o Pule ma Tumua, Ituau ma Alataua, Aiga i le Tai ma 

le Vaa o Fonoti. Tulouna foi le tapuaiga le leoa a le aupuputoa o le Motu i 

Sasae aua Tutuila ma Manua, le paia aua Sua ma le Vaifanua, o Fofo ma 

Aitulagi, Saole ma le Launiu Saelua ae tainane le Laau na Amotasi, Faatui 

o le Auvaa o Tootoo, Tama a le Manuatele ma Tootoo o le Faleula. 

  E le faagaloina foi le faatalofa i si ou itumalo pele o Faleata 1 aua le afifio 

o Tama a le Fale, ia Faumuina ma Mataia, susu mai Seiuli o le Alo o 

Malietoa, afifio Tapaau ia Telesa ma Mataafa. Maliu mai lo outou Toafa, le 

Pulelua ma le Faiga ma le nofo a Pule faapea le Tauaitu ma le Saofaiga a 

Atua ma le mamalu ia te oe Faleata. 

  Ou te faatalofa atu foi i si ou nuu pele o Vaimoso o lo o tapuai faafogafoga 

mai, aua le afifio o Tama a le Fale, susu Usoalii ma le Matua ia Patauave ae 

tainane lo la Toalua ia Tomaagauaune ma le Manuleleua, le nofotama ma le 

malae ma le mamalu le matua ia Toala ma Tiufea ma Faleata. 

  Ae le galo foi le faatalofa, e faatalofa atu foi i tupu ma tamalii o tulatoa ma 

le aufueloloa o lo o alaala ma papaaao i nuu le mavae o si ou itumalo. Ia e 

le galo lava le faatalofa i le aufaigaluega totofi a le Atua o lo o faanonomanu 

aua se manuia o le itumalo o Faleata 1. 

  Ona manatu lea, e i ai se taimi ona ou oo atu lea i le Tala Faatatau o le Tupe 

e pei ona folasia i le Maota i lenei taeao. Ae pau lava o lea o ni nai manaoga 

o si ou itumalo e ao ona ou faaleo leaga o la e faafofoga mai.  

  Ia e momoli lou agaga faafetai i le Afioga i le Minisita o Galuega, Felauaiga 

ma Atinae Eseese. E matau atu sa aioi atu i le la tausaga mo le vaitafe lea e 

tafe atu i Vaimoso e tau i Moamoa aua nai aiga ua mafatia i le tele o tausaga 

pe a oo ina lolovaia ma timuga. Ia o lea ua maea ona faatino lea vaega. E 

momoli le agaga faafetai. Ae na pau lava lea o si tuualalo i lau Afioga i le 

Minisita, ona e i ai aiga ua faaoo mai le latou manaoga ina ia faia ni taligalu, 

ni wall i autafa, ona o le tulaga la e ua i ai o la e ua amata ona toe ea i luga 

le vai i le oneone, ona ua amata ona toe tafe mai le oneone lea sa eli i luga 

ma tuu i autafa, ia lea ua toe tafe mai uma ina ua sua le vai i le tausaga ua 

tuanai atu. O lea e momoli atu ai se manaoga o lou itumalo. 

  Ia, e matau atu foi e i ai nai galuega sa faatagi atu ai i lau Afioga, o lea ua 

matau atu o lea ua uma ona asia e lau Afioga faapea foi le Matagaluega, e i 

ai le auala lea e i luga o le mauga, Moamoa mauga, ae faapea foi le isi auala 

lea i i i le alu lea i Saomalaga i le mea lea e i ai le vilimaa. Ia e feoloolo lava 

le toatele o nai aiga ia o lo o alaala ma papaaao i lea vaega o le itumalo, o lo 

o manaomia lava le fia faaleleia o auala ia. Ae le gata i lea, ua momoli mai 

foi le agaga faafetai o nai aiga ia i uta i Moamoa Fou ona ua maea ona toe 

faaleleia tulaga sa mafatia ai o latou fanua i le vai. Ia ae toe pau lava lea o le 

tulaga la e i ai, o lo o i ai le auala laupapa lea e sopo ai i Moamoa Fou, ia lea 

sa motu i le la tausaga i le pa o le vai, o lea ua manaomia le fesoasoani ina 

ia toe faaleleia le auala laupapa lea. Aua o le taimi nei e leai se auala laupapa, 

na o le lua lava paipa la e i ai ona tanu lea i palapala ma oneone, e matau atu 

e toe pa foi le vai ma toe tafe ese. Ia, e tuu atu i ou tafatafa i lau Afioga i le 

Minisita ina ia oo i ai sau fuafuaga. 

  E le gata i lea o le tele o nai aiga o lo o faatagisia pea lo latou auala e o i 

tua i latou fale. Ia sa ou talosaga i ai ma ou fai atu, ia onosai, aua tou te 

popole, o le mea lea na faatau ai le Land Cruiser a le Minisita V8, ina ia 

mafai ona oo i uta i auala na e tou te finagalo i ai, aua na pau lava lea o le 

taavale e au i ai, e le au i ai se vaalele, na o le Land Cruiser lava e au i ai. O 

le mea la lea, lou itumalo, ia, tapuai mai, o lea ua uma ona faaoo lo outou 

fanoga i le Afioga i le Minisita, e i ai se taimi ona asiasi atu lea. 

  O le isi vaega e fia oo i ai se tautalaga i lau Afioga i le Minisita, o le tulaga 

foi lea i le tatou Smart Meter, ia o lea lava e faatalitali, e tele le mafatia o nai 

a matou aiga ia ua uma ona sui a matou meter i le smart meter, ua fai lava 

sina taugata. Ia o lea lava e faatalitali po o le a se faaiuga i ai i le taimi e liliu 

mai ai le $1 i meter i le vaega lea e pei ona i ai cashpower, i iunite. O le mea 

la lea e talosagaina ai lau Afioga, masalo e le o toe mamao ae oo i ai se 

fuafuaga i lea vaega.  

  Ia e pei ona pau lea o ni mea e faatagi atu lenei itumalo i lau Afioga i le 

Minisita o Galuega, ia o le tele lava o auala. Ia o le matou vai ia, masalo o 

lea ua maua mai le matou $1 miliona pe a maua mai, ia o le a faatau se matou 

masini tele foi lena e o ai lava le matou itumalo e teu le matou vai i tausaga 

uma. Masalo o le sefe foi lea o tupe a le Malo.  

  Ia ona ou oo mai lea i lau Afioga i le Minisita mo Pisinisi, Alamanuia ma 

Leipa. Lau Afioga i le Minisita, o lenei vaitau ua amata ona faagasolo 

poloketi a itumalo e faaaoga i ai le latou miliona lea, ae paga lea, e silafia o 

lenei itumalo o le itumalo e tu taulaga, e leai ni eleele e tua i ai. Ae na o se 

talosaga e tuu atu i lau Afioga, pe leai ni nai eleele o lo o avanoa i uta i le 

pitonuu lea o Laloanea lea o lo o i ai nisi o alalafaga o lo o galulue ai, i nai 

eka na, a maua se 10 po o se 20, se i faatino ai ni poloketi a lenei itumalo, o 

lea e talosaga atu ai i lau Afioga i le Minisita.  

  Ona ou oo atu lea i lau Afioga i le Minisita o Aoga, e silafia e lau Afioga 

lenei itumalo, o se itumalo e tele, e 12 pitonuu, 12 nuu e aofia ai le itumalo 

lenei. A o le tulaga lea ua i ai, o lo o alu pea i luga le fuainumera o tamaiti 

aoga. E le gata i lena, a o le fuainumera o tagata e fai mai, ma nonofo ai. O 

le tulaga lea ua vaaia ua le gafatia e aoga, e na o le 2 lava aoga primary 

school lea e i totonu o le itumalo tele lenei. E na o Lepea primary school ma 

Vaimoso primary school pau lea, e 2 aoga lea o lo o aofaga mai uma i ai nuu 

uma o le itumalo, seivagana ai le aoga a Vaimea primary school, lea e tau 

fesoasoani mai i nisi tamaiti. O le aoga lea e i Lepea e tele ina aooga mai ai 

tamaiti mai uta i Ululoloa faasolo mai ai i Seesee, Tuaefu, Lotopa sau ai i i 

Lepea, o nuu na lea e aoaoga i le aoga lea a Lepea. A o le aoga lea a Vaimoso, 

e amata mai Moamoa, Alafua seia oo mai lava i Sinamoga. E pau ia o aoga 

o lea e gafatia e matua. E moni e tele aoga tumaoti o lo o i totonu o le itumalo, 

ae le gafatia e matua e vaivai le tamaoaiga i seleni i pili o tamaiti. Ae pei o 

nai aoga ia a le Malo o lea e tua i ai nai aiga ia. O le mea lea ou te tatalo atu 

ai i lau Afioga i le Minisita, se i silasila ifo i lea vaega.  

  O lea ou te matauina, a faapea e i ai se aoga faapea e tu i uta se mea o 

Alafua, o le a fai lea ma faamama avega i matua o lo o nonofo i uta i lea 

vaega o le itumalo, e agai i ai a latou fanau. O le mea la lea, o se manaoga 

lena o lenei itumalo i lau Afioga.  

  Na ou taua foi i lau lauga muamua i le la tausaga, o lo o faatali lava se tali 

mai i le aoga lea a le primary school i Lepea. Na ou asia ma ou vaai i ai, ua 

tele le faaletonu o le faleaoga fogafalelua, ua le toe gafatia i lenei vaitaimi. 

E talosaga atu mo le saogalemu o le fanau aoga. E na o le pau lea o se 

manaoga i lau Afioga i le Minisita o Aoga.  

  Ona ou oo mai lea i lau Afioga i le Minisita o Faatoaga ma Faiga Faiva. E 

momoli le agaga faafetai i lau Afioga faapea le Matagaluega i le la foi 

tausaga. E pei e matau atu, e pei o le itumalo lava lenei o lea sa muamua lava 

i ai ia talomua. O lena sa silasila lau Afioga ma le Matagaluega, e pau lava 

o se taumafaiga a lenei itumalo. Ae pau lava le mea lea sa ou manatua, sa e 

tatalo mai i lena taeao, ina ia ave se manaoga i le Afioga i le Minisita o Eleele 

aua ni eleele e faatino ai faatoaga a lenei itumalo, aua le tatou polokalame o 

lo o faagasolo o le Talomua. Ma e matau atu foi i lau afioga o lea ua toeititi 

soo itumalo i talomua, ae o lea o le a alu le taamilosaga 2. O lea ua ou matau 

atu i lo matou itumalo, o lea foi o le a toe tapena le isi talomua ia Novema, 

e toe amata ai foi talomua i le taamilosaga lona lua. E pei o le tulaga lena, o 

lea foi o le a toe tapena i ai lo matou itumalo, aua se faaleleiga atili. E pei o 

le tulaga lena i nai manaoga na o lou itumalo, o le measili ua faaleo atu o lea 

e faafogafoga mai. Lou itumalo, o lena ua faaleo uma outou manaoga, o lea 

ua taoto atu i Afioga i Minisita aua sa latou fuafuaga. 

  Ona ou oo mai lea i le Tala o le Tupe e pei ona folasia i luma o le Maota i 

lenei taeao. E leai se tala tele i le Tala o le Tupe, e pau le agaga, e momoli 

le faafetai i lau Afioga i le Minisita o Tupe, malo le tautai ae, malo le 

lotonuu. Aua o le mea moni i mea nei o faigamalo. O ai lava ua i lona lima 

le tiute fai o le talatala faaavaaitu o le tupe, e muliauloa i ai finagalo ma 

mafaufau o le atunuu, aisea? Aua o le auga lea o aute, o le fatu lea o atinae 

a so o se Malo, aua e le poupouina i ni lauga uumi ma ni upu molemole, o le 

ala lea o lau faafetai atu i lau afioga i le Minisita aua le Tala o le Tupe ua 

folasia 2022/2023. 

  Ma e avatu ai foi se lagolago a lenei itumalo aua le Tala Faatatau o le Tupe 

ua folasia. 

  O le lauga lea a Faleata 1, e momoli atu le agaga faafetai i lau Afioga i le 

Fofoga Fetalai, mo le avanoa ua maua e lenei itumalo. Ia manuia le Fonousu 

a Samoa, ia manuia foi lau afioga ma le Palemene. Soifua. 

 

  FOFOGA FETALAI:  Ua malo, faafetai, malo foi saunoa faaaloalo i lau 

afioga i le sui usufono mai Faleata 1. O lea foi ua faafofoga ma le manino le 

paia o le Maota aemaise foi o le tatou Faigamalo, aua foi manaoga a si ou 

itumalo, malo foi le faamanatu. O le tele lava o mea ia sa e lauga muamua 

ai, ae faafetai o lea foi ua toe faamanatu. E faapena lava le uiga o mea, ae 

faafetai foi mo le tausiga foi o tatou taimi, malo faafetai mo le lauga. 

  Ua maua le avanoa o le tatou Maota. E matau atu ua sauni mai le sui 

usufono mamalu o Aleipata Itupa i Luga, lau Afioga Fuaava. 

 

  Afioga FUAAVA SULUIMALO AMATAGA (Aleipata Itupa i Luga):  

Ua faafetai atu i lau afioga i le Fofoga Fetalai, e tusa ai foi mo le avanoa. E 

faafetai foi i lau Afioga aemaise foi le Ofisa mamalu, o lea foi ua matuifau 

le palegaauau aua le taliga o le sua le mamalu o le Maota. O lenei foi itula e 

faafetaia ai foi le agalelei ma le alofa o le Tapaau i le lagi, ua faapea ona 

taitai manuia mai le soifua i le Afioga i le Taitaifono, e pei ona avea ai foi 

lau Afioga ma Ositaulaga i lenei taeao, e faateleina ai pea sona viiga. Aua o 

Lona finagalo lava e mafai ai ona faatinoina lo tatou valaauina.  

  Ae ou te tulai atu i lenei itula e fai atu ai se leo o lenei itumalo o Aleipata 

Itupa i Luga, e tusa ai ma le Tala Faatatau o le Tupe ua i lumamea nei. Ae le 

i fai atua se faamatalaga, e muamua ona ou faatulou i le paia o le Maota nei, 

e ui ina toeseale Tamaitai Palemia, a o talsaga lava ia, ia faapea ona puipuia 

i aao alofa o le tatou Tapaau Sili le faigamalaga aua fonotaga i atunuu 

mamao. Aemaise o lea e susu mai le Afioga i le Sui Palemia, aemaise le 

mamalu o le vasega Kapeneta, ae faapea foi ia Minisita Lagolago. O lea foi 

ua afio atu le Sui Taitai ma lenei Vaega o le Maota, sui usufono uma. E le 

faagaloina foi le afio tapuai o Le Ao Mamalu o le Malo, le Masiofo, faapea 

foi le Sui o le Fono o Sui Tofia ma le faletua, aemaise foi le Faamasino Sili, 

le Peresetene o le Faamasinoga o Fanua ma Suafa ma le vasega o le 

Faamasinoga, i Alii ma Tamaitai Faamasino. 

  E le faagaloina foi le tapuaiga a Taitai uma o Ekalesia i si o tatou atnuu, 

aemaise o i latou o Ositaulaga uma o lo o faapena ona faanonomanu i totonu 

o Samoa aemaise foi o atunuu mamao, aua se manuia o le Palemene a 

Samoa, aemaise o manuia lautele o si o tatou atunuu. 

  Le faafofogaaga a Samoa, e faatulou atu i ona tulaga faalupe, le paia i Aiga 

ma Tama, o Tama ma Aiga, Usoga a Tumua ma Pule, Ituau ma Alataua, 

Aiga i le Tai ma le Vaa o Fonoti, ia tulou.  

  Ae faapena foi ona ou faatalofa atu i si ou itumalo o Aleipata Itupa i Luga, 

ia tapuai maia sei taumafai se manatu o lo tatou itumalo e tusa ai ma le Tala 

o le Tupe o lea ua i luma o le Palemene nei. 

  Lau Afioga i le Fofoga Fetalai, e muamua ona ave le faamalo ma le faafetai 

i le Tamaitai Minisita o Tupe, aemaise le Matagaluega ma le aufaigaluega. 

E tusa ai foi ma le tapenaga o le Tala Faatatau o lea ua i lumamea nei. E i ai 

le manatu o lenei usugafono, e tele lava mea o lo o i ai, o lo o lagolago i le 

taumafaiga o le tamaoaiga o si o tatou atunuu. E i ai foi vaega e manatu e 

avatu pea faatuualalo ia le tulaga o le agaga lava, e tupu lava ma ola le 

faamoemoe o le taulogologo. Ma o lea la e i ai foi nai motugaafa e taumafai 

atu ai foi lenei itumalo, e faaleo atu e tusa ai foi ma le Tala o le Tupe.  

  O le tulaga o le tapenaga lea e i ai, faafetai i tulaga o tatou faiga faavae, a 

tatou policy lea mo le pulea lelei o tupe a lo tatou Malo ma le tatou atunuu. 

Ma o lea foi ua aumai ai, e 6 lava ni alafua o la e fua i ai le tatou tamaoaiga, 

le fuafua tatauina lea o tatou tupe mo le agai i luma, aemaise o lea ua 

faataatia mai foi i totonu o le Tala Autu o le Tupe, le tulaga o forward 

estimates e tau faatulaga ai le isi 2 i le 3 tausaga agai i luma.  

  E pau le alafua lea e tau agai atu ai se faamatalaga, o le alafua muamua lea 

e aumai, i le faasiliga o tupe alu i lo tupe maua. O lea e aumai le alafua e 

tatau ona i totonu o le 3.5% o le tatou tamaoaiga po o le GDP. Ia tailo i ai i 

te i ua eseese le matau, ae tau vaai atu i fuainumera ia, e pei ua fai si tele tele 

o le pasene lea e i ai. Ae o le a taatia atu pea i ina i le Afioga i le Tamaitai 

Minisita aua se fetuunaiga o le tulaga lea, ina ia taumafai lava ina ia ausia le 

tulaga lea. Aua o lea e vaavaai atu, e pei sa laititi i le tausaga faaletupe lea 

sa i ai tuanai, sa 2%, a o lea ua siitia i luga i le 3.5%, ae fuafua lava i le 

malosi o le tatou tamaoaiga i tulaga faapena. O le isi tulaga o le vaai atu ua 

faatupulaia lava le tulaga lea o le deficit i le tulaga lea o tatou forward 

estimates lea e vaavaai atu i ai, o lona uiga e toe oo atu i le isi tausaga 

faaletupe, ua toe tupu foi i luga le tatou tupe pau, po o le deficit lea e aumai 

i le Tala Faatatau o le Tupe.  

  E i ai se manatu e ono afaina lava tatou ona o le aafia o le tamaoaiga o le 

lalolagi, ona o lea foi e vaavaai atu, o lo o i ai a tatou external grant lea e 

aumai e faa-budget support, e ui lava ua pau maualalo i le 44%, e pei ona 

taua i le Lipoti, ae faigata ona foia e tatou le faafitauli lea ona o aafiaga foi 

o le lalolagi lea e i ai nei. Aemaise o le tele o tatou budget support, aua o le 

tulaga lea na amata mai ai e le EU, faasolo mai ia Niu Sila ma Ausetalia, 

maua mai ai fesoasoani ia i le tatou Tala o le Tupe. 

  Ma o le taimi lenei, silafia le taua lea e fai nei i Ukraine atonu a outou 

faafofoga foi i ai, ua tai fia piliona ia ua ave e le tele o atunuu nei sa maua 

mai ai le tele o fesoasoani nei, aemaise o o i le EU po o atunuu Europa, o lea 

foi ua outou faafofoga o lea ua avatu i ai fesoasoani a Niu Sila ma Ausetalia. 

O lona uiga, e ono i ai se taimi i le lumanai, tatou te faatautava ai ma mea ia. 

E fuafua foi i ai a tatou estimates ia mo le agai i luma i le isi lua tolu tausaga, 

o nai tuualalo e taatia atu i lau Afioga i le Minisita aua le tapenapenaga o le 

Tala o le Tupe i le agai i luma ma nisi foi tausaga i le Tala o le Tupe faatatau. 

Aua o le budget support, aua o lea foi na saunoa le sui usufono o Salega 1, 

o tupe tuusao, aumai i totonu o le Malo, ia e sao, ae i ai ona atugaluga, e i ai 

vaega foi ia mo conditions. E pei ona silafia e i ai ona vaega e tau o le JPAM 

o le Join Policy Agreement Metrics, o metrics lea po o le framework lea, e 

fua i ai le release ina mai o tupe. O lona uiga e i ai le tatou agreement, afai e 

mafai ona faataunuuina e Samoa le mea lea, ua aumai le seleni lea. Ae afai 

foi e le ausia le % ma mea faapena, o lona uiga tatou te le maua le atoaga o 

le tupe lea e aumai faa-budget support, po o le seleni tuusao mai e 

fesoasoasoani i le Tala o le Tupe. 

  O le tulaga o le tatou tamaoaiga e le toe tau faaalia i ai se manatu aua o lea 

e silafia le pau o le tatou tamaoaiga, e talu ai o lo o faaletonu uma le lalolagi 

i le tulaga i le faamai ma tulaga uma faapena, o lo o aafia ai le tamaoaiga.  

  E manaia le fuafuaga lea ua aumai i le uunaia lea ma le siitia o le faaaluina 

lea o tupe a le Malo i tatou atinae tetele, e stimulate ai le tatou economy. E 

manaia lea fuafuaga, e tatau lava ona faatino tulaga ia, le government 

spending, ia tele poloketi e fai, e tau fai galulue mai ai le private sector ma 

tele ai ni seleni e stimulate ai pisinisi ma mea faapena, e tele ai foi totogi e 

totogi ai tagata lautele o lo o galulue. Aua a le faia tulaga ia, e tele o le a idol 

le tatou tamaoaiga ma tau le migoi, aemaise ai foi o le tulaga e ono tuai ai 

foi ona recover. E manaia le fuafuaga lena ua aumai i le tatou Tala Faatatau. 

Ae pau lava si mea e tau autilo atu i ai, aua o lea e tau autilotilo atu i ai, aua 

e pei o le Matagaluega malosi lea a le Minisita o Galuega, o lea e tele ina 

aumai ai i ina nisi o grant a lo tatou Malo e support ai a tatou 

Faalapotopotoga lea e tele ina faagaoioia a tatou galuega, e pei o le LTA, 

SWA, o le EPC, vaega foi ia o lea e tele ina faataamiloa a tatou galuega 

tetele ia ma tulaga ia. E pau lava si mea, ona o lena e tau vaavaai atu ua fai 

si tele o le pau lea o le tatou third parties, se mea o le $15 miliona lea ua pau 

ai. E manaia lava le faaalu i le mea lea sa i ai, pe maua lava le $46 miliona, 

atonu o lena ua tele le tupe e faagaoioi ai a tatou poloketi ia, i tatou 

faalapotopotoga ia e stimulate ai le tatou tamaoaiga.  

  Ma le isi tulaga, o lea ua tele a tatou lesona e maua mai i le faamai o le 

Koviti, lea sa tatou tau autago i le amataga. O lea ua tatou iloa le galue ma 

le faamai, le ola ma le faamai. Ua mafai lava ona fai tatou virtual meetings 

faaaoga le zoom, e faagaoioi ai lava, vave ona migoi fai faaiuga, fai 

decisions ma faagaoioi, aua e pei sa le avea le le mafai ona fai fono ma 

talanoa poloketi ma fai faaiuga ona o tulaga o le faamai. Ae tasi ia o lesona 

maua mai le faamai, ua faaaoga le technology ua maua mai i lenei vaitaimi, 

e faatino ai tulaga ia, aua le vave ona faagaoioi a tatou poloketi, vave ona 

alu atu le seleni e faatino ai, aemaise tatou pisinisi tumaoti, e faatino ma 

salalau atu ai, e faaolaola ma toe recover le tatou economy. 

  Ona ou oo mai lea i le Matagaluega o Aoga, ia faafetai i lau Afioga i le 

Minisita ma tulaga uma i le faatinoga o le tatou galuega i lenei tausaga faale-

tupe. Ia o le a avatu ia faafautuaga i le Tala o le Tupe lea ua faataatia mai, e 

pau le mea lea e tau vaavaai atu, e i ai le miliona lea e pau mai e faatusatusa 

i le Tala o le Tupe ua tuanai. Atonu o lo o i ai i ina le atoatoaga. Ae o i i le 

Matagaluega o Aoga, aemaise foi o le tulaga o le soifua maloloina. O lagona 

lava ia i le sui usufono o lenei itumalo, o sectors ia e tatau lava ona le pau, a 

ia either e tumau pe faaalualu pea i luma le siitaga. Aua o sectors ia o le 

malosiaga lea o si o tatou atunuu. O i i aoaoga, e pei o i e agai i ai se 

taumafaiga foi lea, ona o si o tatou atunuu e le o se atunuu e tele ni oloa, 

minerals ma mea faapena e faatau ma maua ai se tatou tamaoaiga. E pei o le 

autilo foi lea a lou sui usufono o lenei itumalo, o le main resource lea a 

Samoa o lea e invest i ai, o alo ma fanau a le atunuu. E tusa la o le tatou 

human resource lea ua atagia mai i lenei vaitau, silasila foi ia tatou 

remittance lea e agai mai fafo, e tele lava le faatupulaia. O lea foi ua tatou 

vaavaai atu i ai i le alu a le tatou RSE po o tatou Seasonal workers ia ua i ai, 

o le tulaga lena. A lelei la ma alu i luma le aoaoina o alo ma fanau, o le a 

tele foi le silafia lea e alu atu i atunuu i fafo ma le Pasefika e maua mai ai 

tatou seleni. E tusa la o tatou invest i tatou human resource, ae pau lea o le 

sector e agai atu i ai le vaega tele lea. O le tulaga lea i i, i le tatou, a o si pau 

lea, ou  te iloa e i ai le tulaga e tatau ona siitia pea le tala o le tupe i aoaoga. 

Aua e i ai foi lou talitonuga pe a fua i le tatou census lea na fai talu ai nei, o 

lo o faatuputupulaia pea o le aofai o tagata e soifua mai i totonu o le tatou 

atunuu. Aua e manino foi o lo o faatupulaia foi alo ma fanau o lo o aoaoina 

i totonu o si o tatou atunuu. Ua tatau foi la ona vaavaalua ma le tupu pea i 

luga o le seleni e faatino ai ia aoaoga ma le atinaega o alo ma fanau, aua o 

le tamaoaiga lea o Samoa i le lumanai. Ona o lea e matau atu, o lea ua tumau 

i le 17 miliona kesimale fia ea le tatou government grant foi lele, ae pei sa 

sefuluvalu ea i le faigamalo talu ai, ae o lea ua sau i le 17 lea ua tumau ai i 

i, ae pei o lea e tupu i luga le aofai o … 

 

  FOFOGA FETALAI:  E tau fesoasoani atu le tatou Nofoa i le sui usufono 

mamalu o saunoa. Sa le manatu e faalavelaveina, ae peitai o lea e matau atu 

e le Nofoa, o lea e pei e agai i mea taitasi le saunoaga. Ae i ai le manatu, o 

le avanoa lea e lauga faalauaitele ai, a oo foi i le tulaga o mea taitasi, o lea e 

matau atu ua talanoa i pasene ma isi mea ia, o nai mea lena o lea e tau liolio 

atu ai le Nofoa ina ia tatou ogatasi ma tatou Tulafono Tumau. E i ai le taimi 

tatou te agai ai i mea taitasi, e maua avanoa. A o le avanoa lea ua tuu atu, ia 

saunoa faalauaitele, i le tamaoaiga o le atunuu, ma manaoga o le itumalo. O 

se taimi ona auiliili ai lea ma tatou oo i pasene ma le tulaga o fuainumera ma 

mea faapena, o le taimi tonu lava lena tatou te agai i ai. Ma le agaga faaaloalo 

i le sui usufono mamalu, faauma mai le saunoaga. 

 

  Afioga FUAAVA SULUIMALO AMATAGA:  Ua faafetai atu i lau 

Afioga i le Fofoga Fetalai e tusa ma le fautuaga ua tuuina mai, o le a ou 

aloese ma lea tulaga. Ae faafetai atu ai i le Matagaluega o Aoga. 

  O le tulaga i le tatou Turisi, o le tasi lea o itumalo e faamoemoe lava i atinae 

tau turisi. E tele faletalimalo ma fale mataaga i lenei foi itumalo. A o le 

tulaga lea e vaai atu i ai, o lea o le a tatala ia borders i le masina fou, Aokuso. 

O lona uiga ua i ai le tulaga o le a faatupulaia ia turisi e agai mai, tulaga 

faapena. E pau le tulaga foi le e tau vaai atu o lea e base le tulaga i le pau lea 

e pau ai le allocation i le turisi, ae a pe a toe silasila ane i se tulaga foi lele, 

e fua aua e tatau ona aggressive le tatou promotion i le taimi lenei, e toe tulei 

ia turisi e toe omai. O tatou lea ua le toe i ai ni faamai o toe i ai, o lea ua free 

faasoloatoa tatou, ina ia vave ai ona omai turisi ma tulaga faapena. Ia maua 

ai foi nai pisinisi ma seleni aemaise o lenei itumalo o lo o i ai nisi o 

faletalimalo o lo o agai atu i ai le toatele o turisi. O lea e tau vaavaai atu e 

pei o lea ua tau take advantage e Fiti ia le tulaga lea. O lea ua i ai ofa ua fai 

mai e Fiti i le tulaga o vaalele, tulaga foi lea e agai atu ai pasese i Fiti ma o 

agai i Niu Sila i se tau taugofie, na i lo le direct flight lea e alu atu i Samoa i 

Niu Sila. O lona uiga o lea e foliga mai o lena e maua ai foi seleni a Fiti, e 

alu atu le tagata moe i Fiti ona totogi i ina le isi faalumaga na alu atu ma ia, 

toe alu ai lea i Niu Sila. Ae o le tulaga, e tatau ona faatupulaia le faia o le 

tatou marketing ma mea faapena, ina ia faatupulaia ai pea le toe omai o tatou 

turisi. 

  I le tulaga lea na taua ai le tatou pasese o vaalele, ua ou iloa e i ai se isi 

tulaga i mea ia o visa, taatia atu i le Faigamalo faamolemole. O lea na taua i 

le lauga a se tasi o sui usufono a lenei Itu i le aso ananafi. O lea ua faaoo mai 

ia te au i tulaga ia, i nisi foi o lenei itumalo sa taumafai e o i maliu i fafo, a 

o le tulaga lea ua oo mai, e ova ma le 2 vaiaso o faatali se visa, ona o tulaga 

la ua faatino e Niu Sila e online. Ia manatua foi le online na o i latou e fai 

business cards ma mea faapena e faatino ai. E tele foi ina le malamalama nai 

toeaiina ma loomatutua i le faiga o nei mea, ae pei o se mea taua, e fai pea a 

tatou fesootaiga ma Niu Sila, ia i ai se tulaga faamamaaveaga. Aemaise o 

tulaga ia sa masani ona i ai o tatou visa, e 1 lava i le 3 aso, pe a faapea o 

maliu ma mea faapena, ae ua le pei o le mea lea ua i ai nei. 

  O le tulaga i le taugata o le soifuaga, o lea ua maua le tulaga lea o le sin 

taxes, atonu o lea ua taua e maua ai se isi fesoasoani i le tatou tamaoaiga, le 

tatou tupe maua. Aemaise foi o le fesoasoani i le Afioga i le Minisita o le 

Soifua Maloloina ia tau tuuitiitia ai lana paketi i le tele o faamai e maua mai 

i tatou oloa ia o mea taumafa ma mea uma faapena. O le ua taua e sin taxes 

o mea e le soifua maloloina, o lena o le a sii le tulaga o le tiute.  

  Ae o lea e matauina pe o le ova i le 2 tausaga e le i toe siitia se tulaga o le 

totogi o le aufaigaluega. O se vaavaaiga lautele, ona o lenei vaitau i le 

taugata, ua taugata le suauu, ua taugata mea uma. Ae pei o la e tumau le 

tulaga o tupe maua a tagata faigaluega. Ae pe o le a sa outou silasila ae le fai 

ane sina pasene e fesoasoani ai i lenei vaitaimi, e tusa ai ma le taugata o lo 

o feagai ma le mamalu o le tatou atunuu. Aemaise lava a tatou pisinisi laiti 

ia o lo o feagai pea ma mea nei o le taugata o le suauu ma le penisini, le au 

fai taxi. O la lava e tumau ia pasese i le feoaiga. E pei ona outou silafia e oo 

lava i e e masani ona feoai ia latou lava taavale i o latou auala, ua faigata 

lenei mea. E pei o matou ia, a le $50 e te alu ai i tua i Aleipata e te le toe au 

mai i Apia. O lona uiga o le tulaga lena e i ai ae o le tulaga foi i pasese o pasi 

ma taxi ia se i silasila ane i ai i tulaga ia. 

  Ia tatou faasolo mai i le tulaga o le tatou vaega o le Soifua Maloloina, ia e 

momoli atu le agaga Faafetai i lau afioga i le Minisita i tulaga ua i ai i ia… 

tulaga ua uma ona faatino le tender ina o nai falemai ia lea ua lavea ai le 3 i 

inei i Upolu faapea le 3 i Savaii i le toe faaopoopoina o nai isi tulaga i falemai 

faapea foi o se residence po o le fale lea e nofo ai le fomai. Ia aua o lea ua 

allocate atu lava ia le fomai i tua i nuu ia faafetai o lea ua amata le faatinoga 

o lea tulaga. Ia ma o le a tatou galulue faatasi pea e faatino lea faamoemoe 

mo le agai atu i luma o le tatou Tala o le Tupe.  

  Ia ae o lo o avatu pea le faafautuaga i lau afioga ia le tatou Tala o le Tupe 

se i toe silasila ane i le tatou allocations i Pharmacy i le okaina mai o tatou 

fualaau. E tau vaavaai atu o lena ua tau pau i lalo si vaega lena ona o lea e 

maua foi i nisi o saunoaga ia, ne i te i ua sioki ia le tatou ia lava le supply ia 

ona aumai lava lea faasoasoa. Ia aemaise foi o lenei vaitau i vesiga fafo, ia 

ne i alu alu sioki le production i o i la atunuu, ia ona le auau ai lea o le tatou 

faasoa i inei.  

  Ia aemaise o le tulaga i le tatou Koviti, ia o le fautuaga faamolemole, ia ona 

o lea e le o le… o le tulaga foi lea e manaia le atoatoa o tatou faamaumauga 

aemaise le agai i luma. O le tulaga foi lele i le aofai o e o maliliu i le Koviti 

ma e o aafia. O lo o i ai lava ia se masalosaloga ia aemaise o lenei vaitau i le 

toatele o e ua maliliu, aemaise lava o tatou tina ma tama matutua. Ia pe e i 

ai se fuafuaga foi lea afai aua o isi o maliliu i tua i o latou aiga, ia ona uma 

lava lea ma tuu i falemaliu ma toe faagasolo atu ai e toe falelauasi. Ia ae pe 

manaia le lipoti sao mai, e fai sina test foi lea pe mata o la e infect pe a ia 

ma tulaga faapena foi lea, ina ia atoatoa ia le tatou faamaumauga ia aua a 

tatou tapenapenaga ia mo ni fuafuaga i le lumanai pe a toe i ai foi se isi virus 

e toe agai mai ia tatou.  

  Ia aua o le tulaga lea e i ai nei, o la e i ai foi nisi o faamai o la ua taua mai 

i atunuu i fafo i isi foi fanau a le Koviti, isi ituaiga virant eseese, ia aemaise 

foi o e tai pei o le mea lea o le monkey box lea ua sau nei. I alu mai alu mai 

toe sau se isi faasilasilaga aemaise o le WHO, ia e toe faamalosia le shut 

down o borders ia ma ono aafia ai foi le tatou Turisi ia aemaise o fuafuaga a 

le tatou Malo lea ua tapena atu i ai e tatala borders i le masina o Aokuso. Ia 

e na o se fautuaga e taatia atu i ina.  

  Faafetai i lau afioga i le Minisita o Tina ma Tamaitai aemaise foi o Atinae 

o Nuu ma Afioaga ma Agafesootai. Ia o lea ua faataunuu le tatou $200,000 

lea ua faatino. Faafetai o lea ua uma ona saini le maliliega a lenei itumalo 

ma o la foi ua faatino. Ia o lea foi ua vaai atu i tatou seleni i le Tala o le Tupe 

lea ua i ai nei, ia o lea o le a sau ia le tatou miliona. Ia ae faamolemole e 

faafesili atu lava po o le a le vaitaimi e faamaea mai ai le $800,000 o le tatou 

miliona muamua? Faamolemole pe sau i le tausaga mulimuli pe a?  

  Ia ma le tulaga lea e avatu pea se fautuaga foi lea, e manaia ae vave 

faamautu mai ia tatou Taiala ma tatou Faiga Faavae foi ia aua le faaaogaina 

o tatou seleni ina ia accountable mai ai ia Komiti uma a itumalo, ia faigofie 

ai foi ona release ia tatou tranches ia mo le agai i luma. A mautu mai lava ia 

tulaga ia, ia ona pasi mai foi lea i Komiti e faatino ai. 

  Ia lau afioga i le Minisita o Siosiomaga aemaise o Fanua ma Eleele, ia ou 

te iloa lau afioga o lena ua taatia atu i ina i le tou Matagaluega ia se talosaga 

a lenei itumalo, o le tapenaga o le matou Ofisa Komiti o le matou itumalo. 

Ia sa fono lenei itumalo e i ai foi tulaga e manao isi e fai i lona fanua ma 

tulaga faapena ae o si ona lave, o fanua uma o le itumalo o fanua 

faaleaganuu. Ia e pule faasao ma e i ai foi tulaga foi ia e tele le gaogaosa ma 

tulaga faapena e tulai mai ai. O lea ua malilie le aiga i inei e fai le Ofisa i ina 

ae taofi mai foi e fafo e oo foi lava i faamasinoga. O lona uiga e uma ane ua 

tapuni le taimi e aumai e faatino ai tulaga ia. Na ua i ina se talosaga a le 

matou Komiti ia ona o le fanua foi lele o le Malo e ova ma le 50 eka na e i 

ai le peapea lea e pito lava i uta o le siu o le fanua lea e fai ai le lisi a le EPC 

lea e faatu ai le peapea.  

  Ia o tai la i le pito i tai i le auala taloto foi lea, lea e tau lava e matou i tua o 

le auala o le Tsunami, ia na ua i ai le vaega lena e iina o lena ua talosaga atu 

ai. Ia faamolemole se i silasila ane ai lau afioga i le Minisita ma tulaga 

faapena. O fuafuaga a le Komiti na e fuafua atu ai e le gata na o le Ofisa, ia 

e i ai ni nai Vaega foi lea e faaavaava ia e fai atu ai ia nai faamiliga, ona o le 

faamuamua a lo matou itumalo, o tulaga tau faatoaga. Ua toe manao e toe 

toto niu uma, koko ma mea faapena ia o matou tuamaota, ia ua tele ina tau 

le maua se popo ua paogo uma ia niu la e maua ai. Ae manaomia la nai eleele 

na e fai ai faamiliga ma tulaga faapena.  

  Ia aemaise foi ia o le tulaga i le lisi, ne i te i ua aumai le lisi foi lea o la e 

lisi ai pisinisi. Ia e manatua o le Komiti a lo tatou itumalo o le iniative a le 

tatou Malo. Ia o lona uiga o lisi foi lava ia mo beneficial bodies foi lea e le 

o se trading body faamolemole. O lona uiga la e pei o le lisi foi lea e fai foi 

i isi Matagaluega ia mai i lau Matagaluega ia e $1 i le eka. Ia e manaia foi 

ae alu atu ai ma lenei Komiti i le eka lena e $1 i le tausaga ia ma tulaga uma 

faapena.  

  Ia aemaise foi, o le eleele lea, ia semeamanu o lea e faafofoga mai ia lou 

uso a usufono mai i Aleipata Itupa i Lalo, ia sa talatalanoa foi lava i se 

malaetaalo mo Aleipata. Ia manatua Aleipata ia a fai le Iuni a Aleipata ia 

ona o la ua fai ese ia le Iuni a Lotofaga ma Lepa. Ae sa tele lava e fai tasi 

mai lava i Aleipata. Ia o le mea lea e i ai nei, ia a tou silasila i ai o malae lava 

o faleaoga a nuu la e fai ai le Iuni a Aleipata.  

  Ae o se mea ese lea e i ai nei o le leaga o malae, ae o lea e tumau lava ia le 

siamupini o le liki foi lea a tamaiti aoga ia Aleipata e pei ona avatu foi i se 

faamatalaga, o la e tu lava ia le talita i le Ofisa o le Pule o le Kolisi o Aleipata. 

Ia taatia mai foi i le seven a side, ia o lo o faapena foi ona tauave lava e 

Aleipata ia. Ia ae o si ona lave e le lelei ia mea e faatino ai. O lona uiga a 

lelei, ia lona uiga e oo atu i se taimi o i luma, ia lona uiga o le tatou seven a 

side e ave uma e Aleipata. Ia aua o le taimi lenei i le tatou au lea ua manaia 

nei e na o le oo lava i le semifinal, ia e na o le toa 4 la ua i ai i lenei taimi. 

Ou te iloa o se isi taimi o i luma, ia o lau iloa pe oo atu i le 10.  

  Ia ou te iloa o lena e ataata ane lou uso lena mai i Falealili, o la foi e 

taumafai mai e in ia se latou tama e toatasi. Ia a o se matou na taumafaiga, o 

lo o i ai le vaega tele o le eleele pe 40 le eleele i le pito lava lea e i tai. E 

mamao lava uta i le vaega lea e i ai le peapea, ia e faatino ai nisi fuafuaga 

foi a le Malo pe a agai atu ae pei o le vaega lea i tai, e talosaga atu ai i le 

tulaga lena faamolemole. 

  O le tulaga na foi lea e pei ona avatu ai se faamatalaga o le naunautaiga 

lava o eleele o eleele o le Malo e faigofie atu ona fai ai se arrangement faapea 

ona o fanua faaleaganuu, e tele lava le gaogaosa na e i ai. E pei foi ona tou 

faafofoga lea sa lauga atu ai lou uso lea Faleata 4, i le tulaga foi lea i eleele 

faaleaganuu ma le tulaga lea na… ia e leai o lea ua uma ona musumusu i ai 

leai o le tulaga lea o eleele ia, ua uma ona fai Teuteuga o Tulafono ia lea sa 

i ai le afioga i le Tamaitai Palemia a o Minisita ai, ia lea na toe ave ifo le 

faiga fou i le 2019.  

  O le Tulafono lea o le 2019, o lea ua taua o le Leasing and Licensing of 

Customary Land i le 2019. O lona uiga o lena ua toe sui i le tulaga foi ia ona 

sa amata mai i le Alienation of Customary Land 1965, ia ae na ua toe i ai 

Teuteuga na e aveese ai le tulaga lea o le atugaluga lea, i te i ua aveese fanua 

mai i Afioga foi i sao o aiga ma tulaga faapena. O na ua i ai uma ia vaega na 

ao tulaga o le aafia ai o le Minisita ma le Faigamalo i tulaga… o le Minisita 

ia e na o se Lesoa o ia e na o le faamamaluina o le faiga feagaiga ae o le 

faitalia lava ma le pule atoa o lo o i le sao ma le latou aiga.  

 

  Tofa Ale Vena Ale:  Lau afioga i le Fofoga Fetalai pe maua se avanoa… 

 

  FOFOGA FETALAI:  Malie le sui usufono mamalu, ia ona o lea sa taua 

le suafa o le sui usufono mamalu. Ia se i tulai mai… 

 

  Tofa Ale Vena Ale:  Faafetai lava i lau afioga, o lea ua oo tonu lava le 

saunoaga a le sui usufono i le mataupu tonu lava lea ou te laga. O le mea lea 

i le Tulafono lava lea o le ave fua o le eleele… fai pea le lisi ia a le sao o le 

aiga ia ma le tagata e lisi. E leai se mea o le a ave ai fua i le Minisita.  

  E le aveesea lou talitonuga i le tulaga lea o le Tulafono lea, ae faafetai atu 

lau afioga i le sui usufono ia aua o oe foi lea sa e i ai i i le Matagaluega lea. 

Afai ua mafai ona sui, o la e sui ia le igoa, ae e le suia lava le mea e tatau 

ona i ai le Tulafono.  

  Faafetai i lau afioga. 

 

  FOFOGA FETALAI:  Ia malo Faafetai, atonu o lea ua… ia faauma mai 

ia le saunoaga a le sui usufono mamalu. 

 

  Afioga FUAAVA SULUIMALO AMATAGA:  Ia faafetai, e leai se 

fefaafinauaiga ma le uso a sui usufono. Ae o le tulaga lena o le faamanino 

atu o le role ia o le faigamalo, ia ona o le mea sa i ai muamua i le taimi o 

colonial, ia o lea ua tele ina lusi ai ia tatou fanua ia faaleaganuu ona o le 

omai lava o papalagi ia sa alu le sikaleti, alu i le fana ia o le a lava le mea sa 

i ai.  

  Ia ae e pei o le malupuipuia lea o le aafia ai o le Faigamalo ma le Minisita. 

E pei o le agaga lena na ala ai ona i ai le tulaga lea o le Minisita o le Lesoa. 

Ia ae faafetai o le a faaiuiu atu ia le tala a lenei itumalo ia ia afioga i Minisita 

o le tatou Fuimu.  

  Ia o lea ua e faafofoga mai ia ua oo ia le talosaga i lou uso a sui usufono i 

le Minisita o Fanua ma Eleele i le tulaga o le lisi lea. Ia aua o mea uma lava 

ia o atinae a le tatou itumalo, ia faafaigofie ai ona fai se vaega eleele i i mo 

se tatou Fuimu. Ia aua o la ua i ai Leoleo, ua i ai le Falemai ia e toe lava o le 

Fuimu lea e misi i o i le tafatolu lea o tatou emergencies foi lea,a i ai se 

tulaga e tulai i tua, ia o la ua i ai uma ia vaega ia i tua, i tino ia e 3, ia mo le 

malupuipuia o le itumalo.  

  E pau le mea ona o le Vaega lea e i ai nei le Falemai ma Leoleo, ia o fanua 

faaleaganuu. Ia o lo o i ai lava ia le atugaluga o la e i ai foi se Vaega o la e i 

ai lava faamasinoga o la e faagasolo i le taimi nei. Ia ma pei o le malupuipuia 

i so matou manatu ma so matou vaivai ia le faaaoga o eleele ia foi lea a lo 

tatou Malo ia e fai ai lisi mo galuega a o tou Matagaluega.  

  Ia ua oo mai i le Minisita o Aualatele… 

 

  FOFOGA FETALAI:  Ia ua maea le taimi o le sui usufono, faauma maia 

le saunoaga. 

 

  Afioga FUAAVA SULUIMALO AMATAGA:  Ia e momoli atu le agaga 

faafetai, o lea ua maua ua teu ia le tatou solo foi lea i tua i Lalomanu. Ia ua 

manaia aua o le mea na i ai e fai lava si loloto a alu ai se taavale toe toe lava 

a le ea ane i luga. O la ua toe tanutanu lelei ona o le tulaga lea o le fesootai 

ai faletalimalo la i o ma Turisi, ia malo faafetai o la ua teu atu ia le vaega 

lena. 

  Ia o tatou aualatetele lava lea e tau agai atu i ai, aua ou te iloa o vaega ia e 

le lavea i lalo o atinae tetele a itumalo. E tai pei o le tatou ford lea e i i Tiavea. 

Na ou taunuu atu foi i le Aso Toonai o se vaega e agai atu, ia o le van a le 

tatou Vaega o le Stats. E toa 8 toa 7 la na ave i le falemai ae toatasi la na sefe 

na tutu ai i ina e vaai le taavale. Ia o la sa tau fai atu ai ia se galuega alofa ia 

ma la na ou tapueina mai foi ata o le lavea o le taavale.  

  O le mea lava lea o le alu atu i inei e saosaoa atu, na ifo loa lea i lalo, ae ifo 

atu i le afetu i le autafa i le mea o lo o i ai le ford. Ia na o se Vaega foi lea, e 

pei e manaia pe fai muamua se hump i luga, e tau taofiofi ai le o atu o taavale. 

  Ua masani ia le matou itumalo aua o lea na maliliu ai ia tagata muamua, ae 

alofa o nai tagata foi ia e fai atu, ia o la e manaia si eaea atu ae te i i le tau 

atu i le vaega na toe taofi atu lava… ua tele foi taavale ua tau atu iai ua afaina 

i le tulaga lea.  

 

  Tofa Hon Olo Fiti Afoa Vaai:  Lau afioga… 

 

  FOFOGA FETALAI:  Malie le sui usufono mamalu, ona o lea ua taua ia 

le mea tau galuega ia… tulai mai lau afioga i le Minisita  

 

  Tofa Hon Olo Fiti Afoa Vaai:  Faafetai atu lava i lau afioga i le Fofoga 

Fetalai, ia faafetai atu foi i le afioga i le sui usufono mo le lagaina mai o le 

mataupu lea. Ia o lea foi ua faalua, ia a e e pei e ao ona ou tali vave atu, ia o 

lea ua faatino ia le vaega lena e pei ona i ai e pei ona tatalo mai foi se tasi o 

sui o le itumalo lava lea. 

  Ae e moni, o lo o faagasolo ia le tulaga o le faatinoina o se auala sima 

mautu i le tulaga lea ona na sese ia le faamuamua a le faigamalo talu ai. O 

lau tala moni lava lena, o lea ua faamuamua ia le ala sima foi lea i i i Afega 

o la e saogalemu, a ua le ave le faamuamua i tua i Aleipata i le mea lea e ta 

te talanoa ai nei. 

  Ma e avatu foi le... ia lenei talosaga a le tatou Matagaluega i tua foi i o i le 

tatou itumalo, se i tautuana ia tatou faailoilo. O le tele o faailoilo na sa tutu 

i ina ua faaleagaina foi ia tulaga na. Masalo po o le faa-fa ai lea ona avatu o 

faailoilo i tua i lo tatou itumalo, ia ae o le a tuu atu lava i le pule mamalu a 

alii ma faipule, ia outou alofagia ia faailoilo o lo o faaalu ai foi ia tupe a le 

Malo, ia ae o le auga lava o le faamoemoe ia saogalemu ia feoaiga a o tatou 

tagata.  

  Sao lelei e lelei lava ua masani ia le tou itumalo, ia o lea foi ua agai mai 

nisi o tatou tagata e tafafao atu i tua e latou te le o silafia le mea lena. Ae 

manaia le fautuaga i se faapatupatu, ina ia slow down ai taavale ae e le i oo 

atu i lalo i le auala sima lea ma le faaaloalo lava. 

 

  FOFOGA FETALAI:  Ia malo faafetai, o lea ua manino le saunoaga a le 

afioga i le Minisita. 

 

  Afioga Hon Tapunuu Niko Lee Hang:  Lau afioga i le Fofoga Fetalai pe 

maua se avanoa faamolemole... 

  FOFOGA FETALAI:  Ia, se avanoa e te agai i le saunoaga a le sui 

usufono? 

 

  Afioga Hon Tapunuu Niko Lee Hang:  Se avanoa faamalamalama i le 

saunoaga a le Minisita.  

 

  FOFOGA FETALAI:  Oi e leai la e le faatagaina, e le faatagaina. O le 

tatou Tulafono Tumau lava ia e te agai i le o saunoa.  

 

  Afioga Hon Tapunuu Niko Lee Hang:  O le mea e fia faasao lau afioga. 

 

  FOFOGA FETALAI:  Ioe e faasao agai i o i le suifono le la ae e le o le 

Minisita.  

 

  Afioga Hon Tapunuu Niko Lee Hang:  E le i lauga ai le sui usufono i le 

mea lea ou te fia... 

 

  FOFOGA FETALAI:  Atonu e i ai sou taimi, onosai mai le sui usufono 

mamalu, i ai sou taimi faauma mai ai lou finagalo. 

 

  Afioga Hon Tapunuu Niko Lee Hang:  Ia faafetai Olo. 

 

  FOFOGA FETALAI:  Ia faaauau mai le.. ua maea lou taimi, lea ua 

manino le saunoaga a le Minisita. 

 

  Afioga FUAAVA SAULUIMALO AMATAGA:  Ia faafetai, nai vaega 

laiti ia i tatou auala i le tuaoi lea o Malaela ma Mutiatele, ae silasila i ai ua 

tau mai lava i le ta ia le aia a le sami. Sa amata i shoulders leaga sa ou taua 

muamua foi, e sefe foi le Aleipata aua la ua iloa le mea e alo i ai. Ae a alu 

atu foi le tagata foi o se isi itumalo, e te i lava i le tu tonu lava i le pioga. O 

lona uiga e fetaui loa taavale e 2 i ina, ia ona sao lea o le taavale lea e pito i 

uta, ia ae o le isi...ae se i silasila ane i le tulaga e fia faaleleia le tuaoi lea o 

Malaela ma Pue o lo o i ai le vaega lena. 

  Ia aemaise ia le... 

 

  Tofa Olo Fiti Afoa Vaai:  Lau afioga i le Fofoga Fetalai... 

 

  FOFOGA FETALAI:  Ia se i tulai mai. 

 

  Tofa Olo Fiti Afoa Vaai:  Faafetai o lea ua saunoa mai i le pito lea. E tasi 

foi lena mea na sese i le faigamalo na tea nei, fai muamua le taligalu a Lepa 

ae le faia le mea taua lava lena e te saunoa mai ai. 

  FOFOGA FETALAI:  Ia 

 

  Afioga Hon Tapunuu Niko Lee Hang:  Lau afioga i le Fofoga Fetalai... 

 

  FOFOGA FETALAI:  Ia e pei o lea la ua tau maua atu le... 

 

  Afioga Hon Tapunuu Niko Lee Hang:  Leaga o lea la ua matuia ia le 

tuuaiga lea ua aumai. Ia pe maua se avanoa... 

 

  FOFOGA FETALAI:  Ia se i faapuupuu mai ia le saunoaga a le... e te oo 

lava i ai i se taimi.  

 

  Tofa Olo Fiti Afoa Vaai:  Lau afioga i le Fofoga Fetalai e le mafai ona 

faauilavea ia au, e tatau ona faauilavea i le afioga i le sui usufono.  

 

  FOFOGA FETALAI:  Ia leaga o lea ua e taua le... 

 

  Tofa Olo Fiti Afoa Vaai:  Ou te le i taua foi le suafa o Tapunuu. O le 

faigamalo le mea lea na ou talanoa i ai.  

 

  Afioga Hon Tapunuu Niko Lee Hang:  Lau afioga o lea ua aumai le 

faatagana ia malie ia Olo. O lea e tau fai atu sau tala, faanoanoa tele lava i 

lau faamatalaga. E te le o tuuaia le Malo o lea e te tuuaia au. O le uiga lena, 

e ui e te fai mai o le Malo, a o au sa Minisita.  

 

  Tofa Olo Fiti Afoa Vaai:  Lau afioga, e pei lava o mea e masani ai, o la e 

silafia e lou uso sa tauaveina ia ma galuega... 

 

  Afioga Hon Tapunuu Niko Lee Hang:  E le o malamalama  

 

  Tofa Olo Fiti Afoa Vaai:  E le mafai ona fai toatasia e le Minisita se tonu. 

Ia seivagana la sa fai toatasi e outou, ae o matou e le mafai ona fai se mea 

ou te loto i ai seiloga ua malilie uma ia le Kapeneta lenei.  

  Ia ma le faaaloalo, malo le soifua Tapunuu.  

 

  FOFOGA FETALAI:  Ia ua ou manatu lau afioga i le sui usufono 

mamalu, o lea ua maua lou finagalo. O lea foi ua faafofoga le afioga i le 

Minisita... 

 

  Afioga Hon Tapunuu Niko Lee Hang:  Leaga e le o manino lelei le mea 

lea e ma te talanoa ai. O lea e tau faamanino atu ma fai atu le mea na tupu. 

O lea ua tuuaia au. O mea uma lava e fai e le Matagaluega, e fai uma lava e 

tagata faigaluega, inisinia. O lona uiga lea e faaleaga uma e Olo ia tagata 

faigaluega a le Malo.  

  Ae o le mea lea e tau tulai atu ai... 

 

  FOFOGA FETALAI:  Ia malie lau afioga... 

 

  Tofa Olo Fiti Afoa Vaai:  Ou te faamalulu atu i le afioga ia Tapunuu, o 

Tapunuu lava ia e lelei. A o tonu a le faigamalo e le lelei.  

 

  FOFOGA FETALAI:  Ua ou manatu foi o le a.... 

 

  Afioga Hon Tapunuu Niko Lee Hang:  Ia ua atili ai ona sese nei mea. 

 

  FOFOGA FETALAI:  Ia faamalulu atu ia oulua a o oulua o sui usufono 

matutua o le Maota. Ua manatu foi, ia ua uma le taimi o lau afioga i le sui 

usufono mamalu. A o i ai nisi mea o totoe, ia o lo o avanoa ia taimi leaga o 

lea e alu lo tatou taimi faatulagaina. 

 

  Afioga FUAAVA SULUIMALO AMATAGA:  Ia o mea nei o finauga a 

le aualii ia ae tuu lo ta taimi. Ia faafetai. 

 

  FOFOGA FETALAI:  Ia e le afaina o lea ua maua lou finagalo. 

 

  Afioga FUAAVA SULUIMALO AMATAGA:  Aua le toe faalavelave 

mai o nai mea e tuu atu pea i ina i lau atoponapona.  

  Ia o le tulaga lea i tatou vaipaipa, ia se i faamolemole se i alofa ane i si o 

matou pitonuu lea i uta o Lalomanu ma tulaga o le tatou vai foi lea e le i oo 

lava i ai se vai. O la e tau momoli lava e lolivai ia le vai i ina. Ia ae tau vaai 

atu o lea ua pau ia le tatou CSO lea e agai i ai, ia o le tulaga lena e tau i ai ia 

se faaeteetega. Ia o lona uiga i te i ua le ausia ia lea tulaga i le tatou Tala o 

le Tupe lea e i ai. 

 

  Tofa Olo Fiti Afoa Vaai:  Lau afioga, ou te faamalulu atu i le sui usufono... 

 

  FOFOGA FETALAI:  Saunoa mai lau afioga... 

 

  Tofa Olo Fiti Afoa Vaai:  O lea ua taoto lelei ia le tulaga foi sa agai mai 

ai ia le itumalo. Na ou fesili pe o fea o i ai le sui usufono ae fai mai e latou 

te le iloa. Ae sa oo mai ia le itumalo, ia ma talosaga mai ia le vai lea, le vai 

sualua o lo o i ai ia lo outou itumalo, ia ma o lea foi ua agai i ai ia le suesuega 

a lo tatou Matagaluega.  

  Ia aua e te popole aua o le tulaga lava lena. O lea ua uma ona oo mai le 

itumalo aua e te popole ua talia. 

  FOFOGA FETALAI:  Ua i ai le manatu o le Nofoa, ua maea lou taimi. 

 

  Afioga FUAAVA SULUIMALO AMATAGA:  Ia faafetai, o le a le toe 

oo i ai se faamatalaga. O le mea sili o lena ua omai le itumalo ae le iloa pe o 

i ai se sui usufono. O lea sa ou avatua lava i le tatou Fono talu ai ia le tulaga 

lea.  

  Ia na pau si vaega faamolemole... 

 

  FOFOGA FETALAI:  Ia faamaea mai le saunoaga. 

 

  Afioga FUAAVA SULUIMALO AMATAGA:  Ia ona o lea ou te vaai 

atu i le tatou Tala o le Tupe, ia e na o se faafesili faamolemole, ona o lea e i 

ai uma lava i i ia allocations foi ia o grnats ma mea faapena, ia ae e te le o 

vaai i ai i se Tala o le Tupe a le EPC ma le SWA, ae e na o le Tala o le Tupe 

a le LTA. Pe e i ai se mafuaaga? Ona o lea a pasia le Tulafono o le Tala o le 

Tupe e tatau ona aafia uma ai i totonu vaega foi ia i totonu o le tatou Tala 

Faatatau o le Tupe, ona o lea ou te fiu e autilo i i le Tusi lea, ia e le o i ai i 

totonu le.. o lea e i totonu le LTA, ae e le o i ai le SWA ma le EPC.  

  Ia o se tulaga foi lea leaga e augata foi e... ae o lo o i ai ni faaletonu. 

 

  FOFOGA FETALAI:  Ua maea le taimi o le sui usufono.  

 

  Afioga FUAAVA SULUIMALO AMATAGA:  Atonu e le o atoatoa ia 

le tatou Tala o le Tupe.  

  Ia faamalulu atu pe a... 

 

  Tofa Olo Fiti Afoa Vaai:  Lau afioga i le Fofoga Fetalai ua fesiligia, ia 

silasila ane i le MWTI ia o lo o i ai. O mea masani lava ia mai i le tele o 

tausaga ia e le i maoti mai lava ia se Tala o le Tupe a le SOE o lo o i lalo e 

o faatasi ma galulue faatasi ma le tatou Matagaluega o Galuega Tetele a le 

Malo. Ae la o lo o i lalo iina i le vaega lena ma le faaaloalo. 

 

  Afioga FUAAVA SULUIMALO AMATAGA:  Ia e sao o la e i lalo o le 

MWTI e i ai grant na CSO ma mea faapena. Ia ae e pei o le uiga o le 

faamatalaga, e tatau foi la ona appear mai i le tatou Tala o le Tupe lea ia le 

Tala o le Tupe lava ia a le EPC ma le SWA e tai pei foi ona aumai i totonu 

le LTA lea e i totonu o le tatou tusi lea. 

 

  FOFOGA FETALAI:  O lea ua manino le... 

 

  Afioga FUAAVA SULUIMALO AMATAGA:  Ia faamalulu atu i lau 

afioga, ia o le taumafai lava e faamanino atu tulaga ia o manaoga o si ou 

itumalo ia ma tulaga uma faapena e pei ona fofoga foi i ai le Maota. Ia ae 

talitonu lava e pei ona avatu i se faamatalaga i le taimi ua sola, ia o le 

naunautaiga lava ia tupu ma ola le faamoemoe o le taulogologo. 

  Ia ma o lea e momoli atu ai le agaga o le faafetai i lau afioga mo le avanoa 

o lenei itumalo e faaali atu ai foi se vaivaiga ma se faatauvaa e fatufatu ai ia 

le Tala o le Tupe a si o tatou atunuu. Ia o le faafofogaaga a si o tatou atunuu 

aemaise o si ou itumalo aemaise foi o le Maota nei, ia malu ave i fale pe a 

faapea ua paopapa se faamatalaga a lou sui usufono.  

  Ae ia alofagia e le Atua ia toega o le tatou Fono o lenei aso, manuia lau 

afioga i le Fofoga Fetalai, manuia le Maota Fono. Soifua. 

 

  FOFOGA FETALAI:  Ia malo saunoa i le sui usufono mamalu, ia e fautua 

atu pea le Nofoa, ia tausisia pea ia le tatou taimi ona e fai si tele o le tatou 

galuega. Ia aemaise lava o le tele lava o saunoaga e pei ua uma ona faaoo 

muamua mai. Ia e manatu tele i le faataua o tatou taimi ia o lea lava e 

tuuavanoa atu le Nofoa, ae o le fautuaga lena mo le faafaigofieina o le tatou 

galuega. E moomia foi lo outou lagolago mai i le Nofoa e faigofie foi ia le 

tatou galuega.  

  Ia o le taimi lenei mo se tasi o sui usufono mamalu. O lea ua matau atu ua 

fou mai le sa o Falealili. O le taimi lenei o lau afioga i le sui usufono mamalu 

o Falealili 2, lau afioga Maiava.  

 

  Afioga MAIAVA FUIMAONO TITO ASAFO (Falealili 2):  Faafetai 

atu i lau afioga i le Fofoga Fetalai mo le avanoa, e fai atu ai foi se sao o lenei 

itumalo aua foi le Tala o le Tupe e pei ona opea i le Laulau-a-Fono. O le a 

ou le paopaoina faatupe ua sala i fala, pe taumatoi faafoe ua gau ia tulaga 

paia ma tulaga mamalu o le aso. Aua e tusa pe ou te aupii i le tafe, ou te 

maau lava i le galuvai.  

  Lau Afioga i le Fofoga Fetalai, ma le paia o le Fonousu a Samoa, ia tau ia 

ina ou faasee faatulipae ma ou faatulou aua lape o upu. O lea ua uma ona 

sisi pola o le Maota mo le filiga, aua le tapuaiga a Samoa. O lo o matai i le 

tila aua o tatou faiva alofilima i le aso. Tulouna lau Afioga i le Fofoga 

Fetalai, malo le soifua laulelei i lau Afioga, malo le faatoatoa i lenei itula o 

le aso. Ou te faatulou foi i le tapuaiga mamalu i Le Ao o le Malo o Samoa, 

lau Afioga Tuimalealiifano Sualauvi II ma lau Masiofo. Ou te faatulou foi i 

le faafogafoga tapuai a lau Afioga i le Sui o le Fono o Sui Tofia, lau Afioga 

Le Mamea Ropati ma le faletua. Tulou lau Afioga i le Taitai o le Malo, lau 

Afioga i le Tamaitai Palemia ma le Sui Palemia. Aemaise le afifio o Minisita 

o le Kapeneta, e faapea foi i le afifio o Minisita Lagolago. E faafeiloai atu 

foi ma le agaga faaaloalo i lena Itu o le Maota i lau Afioga i le Sui Taitai ma 

le mamalu o sui usufono uma o le Maota. E faafeiloai atu foi i lau afioga i le 

Faamasino Sili ma le mamalu o le Ofisa o Faamasinoga, aemaise lau afioga 

i le Loia Sili. E faafeiloai atu foi i Ofisa Sili o Pulega o Matagaluega 

Tumaoti, aemaise o Matagaluega uma a le Malo o Samoa. Ua malo le tautua 

malo le galulue aua se manuia o lo tatou Malo. 

  Lou itumalo pele o Falealili 2, aemaise le mamalu o le paia o le 

aufaigaluega totofi a le Atua i so o se Fatafaitaulaga. Ou te le afisia 

faavailuuluu pe ou te sapaia faatamavalevale ou paia ma ou mamalu, ona o 

paia e faafulugata, e faigata ona faaifoifo i malae. O le tatou falelua o le aiga, 

o Salani, Salesatele, Sapoe, Utulaelae ma Siuniu. E le vaea foi le falaooto i 

le tapuaiga a si ou itumalo, le tapuaiga i le paia ia Alalagafa ma le lua Nofo 

a tulafale, ma le Tauagaeseese ia Falealili. Ia taoto laia faamaene i tai loloto 

ou paia, ae tapuai maia sei taumafai lo outou sui usufono e faaleo so tatou 

sao ia manuvao, aua le Tala Faatatau o le Tupe o lea ua opea i le Maota nei.  

  Lau Afioga i le Fofoga Fetalai, ua na o ni nai motugaafa e tuualalo ai lenei 

sui usufono, aua se manuia o lenei itumalo. E muamua ona momoli le 

faafetai i lau Afioga i le Tamaitai Minisita o Tupe ma le Matagaluega, i la 

outou galuega fita na feagai ai ma le lufilufiina o le tamaoaiga aua se manuia 

o Samoa, malo le lufilufilima lelei. E i ai le talitonuga o lou sui usufono, a 

sua le matavai, ona taeele fiafia lea o maa o le alia. Ae a oge le punavai ona 

galala lea o le alavai. Faafetai i le silasila mamao i lau Afioga i le Minisita.  

  Ia, ona ou oo mai lea i le Minisita o Aoga, Taaloga ma Aganuu. Lau Afioga 

i le Fofoga Fetalai, o lea ua maua i le Tala o le Tupe o lo o i ai le seleni e 

fesoasoani, ou te iloa o fesoasoani masani a le Malo mo aoga. O le ala lea o 

le tatalo atu i lau Afioga i le Minisita o Aoga, se i tagai ane i aoga a si ou 

itumalo o Falealili 2. E manaomia le toe faaleleia o Ofisa mo faiaoga, e tatau 

foi ona i ai ni WiFi, Laptops ma isi mea faitino e faaaoga mo le aoaoina lelei 

o le fanau. Ia, e talosaga atu foi i lau Afioga i le Minisita mo ni nai grants 

foi lea e maua ai ni kesi ma ni nofoa. Mo le silafia e lau Afioga, e oo mai 

lava i le vaitaimi lenei o lo o nonofo lava i lalo alo foi ma fanau foi a lenei 

itumalo ma tusi ai latou api. O se talosaga vaivai lea i lau Afioga i le Minisita 

se i tagatagai ane i la lea vaega. 

  Ia, a o i ai pea i lea vaega lau Afioga i le Fofoga Fetalai, ia o lo o maua foi 

o lo o i ai le seleni o lo o faamatuu mai mo le pulega o fale ma malae taalo 

a Samoa. Ia e talosaga atu ai i lau Afioga i le Minisita o Aoga, Taaloga ma 

Aganuu, se i toe silasila ane lava lau Afioga i le malae faava-o-Malo o lo o 

i Vaovai Falealili, e tatau ona toe faaleleia aua le atinaeina o taaloga i totonu 

o si o ma itumalo ma le Afioga i le Minisita o Fesootaiga. Aua o le taimi nei, 

o lo o totogi lava malae o nuu foi ma afioaga o lo o faatino ai taaloga a alo 

foi ma fanau a lenei itumalo. Ia o se talosaga atu lea i lau Afioga i le Minisita 

o Aoga, Taaloga ma Aganuu.  

  Ona oo mai lea i le Minisita o Leoleo ma Falepuipui. Lau Afioga i le Fofoga 

Fetalai o le Maota, a silasila lau Afioga i se tasi o maota po o fale foi sa 

afaina i le malaia po o le afi, se i tulou, i le itumalo lea o Vaiee Safata se i 

vaeane le paia o le afioaga. E oo atu taavale fui mu i tua ua faaumatia uma 

le maota o si aiga lea, talu ai ona o le mamao o le mea e agai atu ai taavale 

fui mu. O lea e talosaga atu ai i lau Afioga i le Minisita o Leoleo, ia o lea foi 

na lavea atu foi i le lauga muamua faa-taupou lau Afioga, ia e manaomia 

lava se taavale fui mu mo tua i Falealili, e kava atoa ai Falealili, Safata 

aemaise foi Aleipata mo le suiga lava o le tau i lenei vaitaimi, ia ma nisi o 

faalavelave tutupu faafuasei.  

  Ia ona oo mai lea i lau Afioga i le Minisita o Faatoaga. Lau Afioga i le 

Fofoga Fetalai, e tauala atu i ina se lagona o le faafetai ma le faamalo i le 

Afioga i le Minisita o Faatoaga ma Faigafaiva. Ou te le tau selu atu i galuega 

lelei ua e faia aua se manuia o le aufaatoaga ma le aufaifaiva i totonu o si o 

tatou atunuu. O lea lava ua e faia le faiva e pei o le upu e fai i lou itumalo, 

ina ua tagi ma tuitui Tagaloaaopo i le lagi se i tatala mai punavai o le lagi se 

i tutumu ai vaiaga ma vaipapa o faamanuiaga aua lona nuu. O upu foi e fai i 

le papa o le faatolotologatama, na ilo i papa i le agavaa o le tama, ma o lea 

ua pae le toiu ma ua faatalitali manu e to. Malo le toa, malo le tau, ua moni 

ai upu o le Tusi, “Ua e tau le taua lelei ma e manumalo ai lava.” A o se 

talosaga vaivai i lau Afioga i le Minisita o Faatoaga, faamolemole se i 

musumusu ane lava i le Afioga i le Minisita o Galuega i auala galue o si ou 

itumalo lau Afioga. O le tele o fanua i tua, ia ua le galueaiina ona o le 

faaletonu tele o auala. Ia atonu o lena e silafia foi e le Afioga i le Sui Palemia 

ma le Afioga i le Minisita o Fesootaiga, aua o lea e galulue i tua i le mea o 

lo o ou sau ai, ia o tua o lo o lelei ai le talo, so o se faatoaga. Ae ua faaletonu 

lenei vaitaimi ona o le leaga o auala lau Afioga. 

  Ia ona oo mai lea i le Minisita o Galuega Tetele a le Malo. Lau Afioga i le 

Fofoga Fetalai, a silasila lau Afioga i auala galue o lenei itumalo, ou te iloa 

ua ova ma le 30 tausaga e le i toe faia nei auala. E pei foi o le alasopo lea e 

i uta ia matou i uta i Salani, lea e alu atu ai le auala sa sopoia e tagata i aso 

ia e agai ai i Falefa ma lea itu o le atunuu. Ia o le tatalo ma le agaga faaaloalo 

i lau Afioga i le Minisita, ia e le o se faatonuga, ae manaia le afio atu o lau 

asiasiga i tua e molimau ai auala o lenei itumalo, ia ma faataitai ai foi lau 

land cruiser e pei ona pisa ai nei. A sao lau land cruiser i uta, ia ua manaia 

tele.  

  Ia, ma le isi lau Afioga i le Fofoga Fetalai, o lo o maua foi o lo o i ai le tupe 

o lo o faaagaaga mo taligalu. Ia o le tatalo lava, na o le faamanatu atu lava i 

lau Afioga i le Minisita o Galuega, ona o ni taligalu mo le gataifale o nuu o 

lenei itumalo e i ai Salesatele, Utulaelae ma Sapoe, ua matua afaina lava 

gataifale o nuu ia i galu o le sami. Ia e faapea foi le suavai taumafa e faaau i 

uta o lenei nuu, ona o lea e alu atu le paipa o lo o gata i tai ae tele nisi foi o 

aiga o lo o nofoia uta o nei nuu o lo o manaomia lava le suavai. 

  Ia ona oo mai lea i lau Afioga i le Minisita o Tina ma Tamaitai. Lau Afioga 

i le Fofoga Fetalai, ia e momoli le agaga o le faafetai i lau Afioga i le Minisita 

o Tina ma Tamaitai, ia e tusa ai foi ma le matou $200,000 lea ua maua, o lea 

toeitiiti lava a uma ona faaaoga pe toe $20,000 ea le mea la e totoe. Ae 

talosaga atu i lau Afioga i le Minisita, ia, pe amata mai loa le matou $1 

miliona pe afai ua ready. Ae e i ai ma le isi $10,000 faamolemole mo faamai 

le pipisi, e tatau foi ona faasau i tua la lea $10,000 e fesoasoani ai foi i nisi 

mea e fai a lenei itumalo. Ma le agaga faaaloalo. Ia faamanuia tele le Atua i 

lau Afioga i le Minisita. 

  Lau Afioga i le Fofoga Fetalai, e le umi ni manatu o lenei itumalo, na o nai 

mea na e tau lava ina toe faamanatu atu i Minisita mo lenei taimi. E pei foi 

ona e saunoa i le taimi ua sola, e manaomia ni mea fou. E le mafai ona matou 

aumaia ni mea fou o lea e le i faatinoina mea tuai vaeane lau Afioga. Se i 

uma ona faatino mea tuai ona faatoa laulau mai lea o isi mea fou.  

  Lau Afioga i le Fofoga Fetalai, ae ou te le i nofo i lalo, ou te momoli atu le 

agaga faafetai tele i lau Afioga i le Tamaitai Minisita o Tupe mo lenei Tala 

o le Tupe, ua matuai lagolagoina lava e lenei itumalo o Falealili 1 ma le 2. 

Lau Afioga i le Fofoga Fetalai, o le tatalo a Falealili 2, ia maua lou soifua 

maloloina, ma ia too mai lagi le tofa a lau Afioga e faatautai ai le Fonousu a 

le Palemene. Ia faamanuia tele le Atua i lau Afioga.  

  Ia agalelei pea le Atua i le faigamalaga a le Afioga i le Tamaitai Palemia 

ma lana aumalaga, maua pea le soifua laulelei o le Afioga i le Sui Palemia 

ma le Kapeneta faapea foi Minisita Lagolago. Ia agalelei foi le Atua i lea itu 

o le vai i le Afioga i le Sui Taitai ma sui usufono uma o le Maota, ia manuia 

tele le Fonousu a Samoa. Soifua. 

 

  FOFOGA FETALAI:  Malo faafetai i le saunoaga a le sui usufono 

mamalu mai Falealili Nu.1, ia mea sili ona taua o lea ua faaleo le lua lagona 

ma se tasi foi o uso a sui usufono po o le Afioga i le Minisita, ia o lea ua lua 

lagolagoina le Tala o le Tupe. Malo lava faafetai. Ia, o manaoga tuai, o lea 

lava ua faamaumau lelei, ua already faamaumau. O le mea lea, aua le popole, 

o lea lava ua tapena i ai le tatou faigamalo. Ia ma le $1 miliona, ia ne i 

taitaiseseina le tatou Maota, o lea e i totonu o le tatou Tala o le Tupe, o lea 

e le i pasia. Se i pasia lelei le tatou $1 miliona ona faatoa oo lea o tatou 

fuafuaga. Ia e peiseai o le mea lena, ia tatou malamalama lelei i taualumaga 

o le tatou Fono ma tulaga o i ai le tatou faasoa. 

  Ia, ua ou manatu o lea foi e lava le taimi mo se tasi o sui usufono o le tatou 

Maota. E vaai atu i le sui usufono mo Aana Alofi 1 lea pei e tau tulai mai. Ia 

o lou avanoa lenei, a le maea nei, faaauau pe a tatou toe taliu mai nanei i le 

afiafi. Ae amata maia le saunoaga a lau Afioga i le sui usufono mamalu. 

 

  Tofa FESOLAI APULU TUSIUPU TUIGAMALA (Aana Alofi 1):  

Faafetai i lau Afioga i le Fofoga Fetalai mo lou avanoa. Sa ou le manatu o 

lou taimi lenei, ae ou te usitai i lau Afioga i le Fofoga o le Maota.  

  Ou te tulai i le ava tele i lenei vaega o le aso e faatalofa atu ai i lau Afioga 

i le Fofoga Fetalai, le paia maualuga i le Tamaitai Palemia, Sui Palemia, le 

paia maualuga i le Kapeneta, le mamalu o Minisita Lagolago. 

  E faatalofa atu foi i le Taitai o le la Itu i lau Afioga Fonotoe ma le mamalu 

o tupu ma ee o sui usufono o lena Itu faapea le mamalu o le Palemene. 

  Ou te faatalofa foi i le paia maualuga aua le faafofoga tapuai a Le Ao 

Mamalu o le Malo ma le Masiofo, tainane foi le Sui o le Fono a Sui Tofia 

ma lou faletua. E faatalofa foi i le paia maualuga i le Afioga i le Faamasino 

Sili ma le mamalu o le Pulega o Faamasinoga. 

  Ou te faatalofa foi i le paia maualuga i lau Afioga i le Tamaitai Loia Sili 

ma le mamalu o Matagaluega eseese. 

  Ae avea ia lenei taimi ou te faatalofa ai i lou itumalo o Aana Alofi 1, i le 

paia maualuga aua Aiga Sa Tuala, Aiga o Mavaega, Aiga Taulagi, o le Tama 

a le Aitu ma le Maugafa ma Alo o Tuiaana Tamaalelagi faapea le mamalu o 

le Faletolu ma Fuaifale.  

  Ia, e avea ai lenei itula e fai ai se leo o le tatou itumalo e momoli atu ai le 

agaga i lau Afioga i le Fofoga Fetalai i lenei vaega o le aso liugalua, o le 

manatu maualuga e muamua ona ou faafetai i le Afioga i le Minisita o Tupe. 

E i ai le manatu maualuga e faafetai tele faatoatoa i lau Afioga i le Minisita, 

faafetai foi le onosai, faafetai i le Pulega faatatau i le Tala o le Tupe, ia o lea 

ua faalogologo ma le totoa aua le faasoasoaina o tupe ma le lufilufilimalelei 

aua lau Afioga mo le Tala o le Tupe o lenei tausaga. O le mea lea e momoli 

atu ai le agaga faafetai. Ae sa ou le manatu o se taimi lenei e fai ai sau tala, 

ia a o le agaga maualuga, e fetaui lava lou taimi ma le 2 minute lea e totoe. 

  Lau Afioga i le Fofoga Fetalai e ala atu i lau Afioga, o se manaoga aua le 

Minisita o Faatoaga, o le agaga maualuga ma le agaga faafetai i lenei vaitau, 

ua faalogologo lava ma le totoa i le faagasologa o polokalame a lau Afioga 

i le Minisita o Faatoaga. Ia malo faafetai. Masalo o se taimi ona faatino lea 

o le matou faamoemoe o le Talomua e pei ona i ai. A o le agaga maualuga 

ma le agaga faafetai, e manaomia le fesoasoani i lau Afioga i le Minisita o 

Faatoaga mo le fia faaleleia o matou faatoaga, matou te tagisia se palau lapoa 

tulou le faafofoga a lou itumalo mo le toe liuliuina o le palapala aua galuega 

a lou itumalo. Ua i ai le manatu maualuga o lou itumalo o se tasi lea o itumalo 

mo le atiaeina o fualaau aina, tamato, pi, kapisi, kukama, maukeni, mea uma 

faapena, ia, e manaomia ai la le masini lapoa e toe liliuina le palapala aua le 

totoina o ia fualaau aina aua le fofoga taumafa o le atunuu. 

  Lua, e talosaga i lau Afioga i le Minisita, e manaomia e lou itumalo se 

vaafagota lelei e faaaoga i ai le matou $1 miliona lea e faatau mai ai se vaa. 

A o le tatalo atu i lau Afioga i le Minisita aua e le iloa e matou po o fea e 

aumai se vaafagota lelei aua le fofoga taumafa o le atunuu, e fagota mo le 

tai 6 masina e pei ona i ai isi vaa tetele, ou te alu ai ou te fagota ai aua le 

fofoga taumafa o le atunuu, aemaise o se fofoga taumafa o le tatou Palemene. 

 

  FOFOGA FETALAI:  Ia malie le sui usufono mamalu, leaga o lea ua e 

taua mea tau vaafagota ma masini, ia, se i tulai mai lau Afioga i le Minisita. 

  Susuga Hon Laauli Leuatea Polataivao Fosi:  Faafetai i lau Afioga i le 

Fofoga Fetalai mo le avanoa. E leai foi se agaga e faalavelave i le saunoaga 

a le sui usufono mamalu. Lau Afioga i le Minisita Lagolago, o oe le isi 

Minisita laki lea e i ai nei. Leaga foi e tasi lava lou nuu, na o oe ma lau $1 

miliona. Ia aua la e te popole i lau palau, e pasi loa le Tala o le Tupe faatau 

loa lau palau. O le upu sao lava lena, aua foi o oe e faia le tonu, e leai se isi 

e faia le tonu. O lau Afioga i le Taitaifono ma lau Komiti, e pule oe, e avatu 

e le Afioga i le Minisita o le $1 miliona aiaiga, o a uma mea e te manaomia 

e faalaulelei ai, leaga o le tatou nuu le nuu e numera tasi i mea tau fualaau 

aina. E le tutu le toga pinati a Loau i lau toga pinati, le afioga ia Sola, ioe.  

  O le tulaga o vaafagota, ioe, e i ai le polokalame la e mulimuli mai ou te 

faalauteleina pe a ou talanoa i lau tali atu, o lo o i ai vaafagota o lo o 

faatalanoa ma le Malo o Saina e aumai, e faapaaga ma itumalo. O le upu sao 

lena. O le poloketi na ou taumafaia i le 2016, ae sau le na ma feagai sau 

aveese, e ese mea na faatulaga ai. A o lea na ou toe foi mai lava ou sau ou 

toe tatalo i le Malo o Saina, ia o la e faatalanoa, e 10 vaa. Na ona ou faapena 

atu. Ae tali lou manao lena, o lea foi e silafia e le Afioga i le Minisita o 

Galuega aua o ia sa feagai, ma o ia e pasia vaa e aumai. Ia aua e te popole, e 

fai lau palau, toe fau lau commercial fishing boat. Ia o le tali atu lena. 

 

  Afioga Peseta Vaifou Tevagaena (Faasaleleaga 5):  Lau Afioga i le 

Fofoga Fetalai, o le mea e fia faamalamalama lau Afioga.  

 

  FOFOGA FETALAI:  E faamalamalama ia ai lau Afioga? 

 

  Afioga Peseta Vaifou Tevagaena:  I le sui usufono lea e saunoa. 

 

  FOFOGA FETALAI:  Agai i o i le… 

 

  Afioga Peseta Vaifou Tevagaena:  I le $1 miliona lea e tau leaga o lea ua 

tali mai le Minisita, e $1 million cash pe $1 million aitalafu po o le a le sao 

o le mea lea lau Afioga? 

 

  FOFOGA FETALAI:  Ia, se i tulai mai lau Afioga i le Minisita. 

 

  Susuga Hon Laauli Leuatea Polataivao Fosi:  Cash or account is the 

same transaction. Just the same. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, ia na ona 

ou fesoasoani lava i le sui usufono mamalu. Afai o e tau mafaufau i sau 

vaafagota, aua ne i e alu ia Peseta e uelo mai sau vaafagota aua e le pasia.  

  FOFOGA FETALAI:  Ia faauma mai lau lauga. Ia leaga o lea ua matau 

atu o lea ua oo i le tatou taimi… 

 

  Tofa FESOLAI APULU TUSIUPU TUIGAMALA:  Ia pule pea lau 

Afioga i le Fofoga Fetalai. 

 

  FOFOGA FETALAI:  E i ai le manatu o le a faaauau lau saunoaga 

matagofie pe a tatou toe taliu mai le 6:00 nanei i le afiafi e tusa o le lafo a le 

Sui Palemia. O le mea lea, ia ona faaauau ai lea o le saunoaga a le sui usufono 

mamalu. E manatu foi le paia o le tatou Maota, ona o lea ua tatou oo i le 

tatou taimi malolo, ia ae e toa-4 i latou o lo o gasegase, ia manatua ifo i a 

outou tatalo leaga o lea e le i oo mai ni pepa mai, ae manatua ifo i a outou 

tatalo i latou e toa-4 o lo o gasegase e toa-3 i latou o lo o malaga. Ia mo le 

silafia e le tatou Maota, ne i te i ua outou silasila mai e le o atoa Nofoa o le 

tatou Palemene, a o le tulaga lena e i ai, e manaomia la outou tatalo mo i 

latou e toa-4 o lo o faatafagasegase i aiga.  

  Ae i ai le manatu o le a faataatiaese galuega a le Fono Aoao seia aulia le 

itula e 6:00 nanei i le afiafi. 

 

 

  Na faataatiaese Taualumaga a le Fono Aoao Faitulafono i le itula e 1:00 

i le afiafi. 


